
དྲང་ངེས་རྣམ་འབྱེད་ཀྱི་ཟིན་བྲིས།

འབྲས་སྤུངས་སྒོ་མང་གློག་རྡུལ་གཙུག་ལག་དེབ་ཨང་།༼༥༨༽
༄༅། །འཇམ་དབྱངས་བཞད་པའི་རྡོ་རྗེས་མཛད་པའི་དྲང་

ངེས་རྣམ་འབྱེད་ཀྱི་ཟིན་བྲིས་བཞུགས་སོ།།

བླ་མ་དང་མགོན་པོ་འཇམ་པའི་དབྱངས་ལ་ཕྱག་འཚལ་ལོ། །དེ་

ལ་འདིར་རྒྱལ་བའི་གསུང་རབ་ཐམས་ཅད་ཀྱི་དགོངས་དོན་ཕྱིན་ཅི་མ་

ལོག་པར་གཏན་ལ་འབེབས་པའི་ལེགས་བཤད་སྙིང་པོའ་ིརྗེས་སུ་འབྲང་

ནས་དྲང་ངེས་འབྱེད་པ་ལ། དྲང་ངེས་འབྱེད་པའི་རྒྱུ་མཚན། མདོ་གང་ལ་

བརྟེན་ནས་དྲང་ངེས་འབྱེད་པ། དེ་ལ་བརྟེན་ནས་དྲང་ངེས་ཕྱེ་ཚུལ་གསུམ། 

དང་པོ་ནི། དྲང་ངེས་འབྱེད་པའི་རྒྱུ་མཚན་དེ་ཉིད་སྟོན་པར་བྱེད་པ་ལ། ཇི་

སྐད་དུ། འཕགས་པ་ཡུལ་འཁོར་སྐྱོང་གིས་ཞུས་པ་ལས། སྟོང་པ་ཞི་བ་སྐྱེ་

བ་མེད་པའི་ཚུལ། །མི་ཤེས་པས་ནི་འགྲ་ོབ་འཁྱམས་གྱུར་པ། །དེ་དག་ཐུགས་

རྗེ་མངའ་བས་ཐབས་ཚུལ་དང༌། །རིགས་པ་བརྒྱ་དག་གིས་ནི་འཛུད་པར་

མཛད། །ཅེས་པའི་གཞུང་འདི་བྱུང༌། 

འདིའི་སྐབས་སུ་རྟོན་པ་བཞིའི་རྣམ་གཞག་བཤད་པ་ལ། དགག་

བཞག་སྤང་གསུམ་ལས། དང་པོ་ལ་བཞི། གང་ཟག་ལ་མི་རྟོན་ཆོས་ལ་རྟོན་

ཞེས་པའི་སྐབས་ཀྱི་གང་ཟག་དེ་སོ་སོ་སྐྱེ་བོ་ཁོ་ན་ལ་འཇོག །ཆོས་དེ་མདོ་

སྡེ་ཁོ་ན་ལ་འཇོག་ཟེར་ན། དེ་མི་འཐད་པར་ཐལ། འདིའི་སྐབས་ཀྱི་གང་



མཛད་པ་པོ། ཀུན་མཁྱེན་ཆེན་པོ་འཇམ་དབྱངས་བཞད་པའི་རྡོ་རྗེ།

འབྲས་
སྤུངས་

སྒོ་མང
་གློག་རྡུ

ལ་གཙུ
ག་ལག

་དེབ་ཨ
ང་།༼༥

༨༽

ཟག་དེ་ལ་སོ་སོ་སྐྱེ་བོ་ཕལ་བ་ནས་བཟུང་སྟེ་མཆོག་སངས་རྒྱས་ཀྱི་བར་

ཡང་ཡོད། ཆོས་དེ་ལ་མདོ་བསྟན་བཅོས་གཉིས་དང་དེའི་བརྗོད་བྱར་གྱུར་

པའི་རིགས་པ་བཞི་དང༌། རྣམ་མཁྱེན་སོགས་ཀྱང་ཡོད་པའི་ཕྱིར། དང་པོ་

དེར་ཐལ། བདག་རྟག་པར་འཛིན་པའི་སོ་སོ་སྐྱེ་བོ་རྣམས་འདིའི་སྐབས་

ཀྱི་གང་ཟག་ལ་བཞག་ནས། དེ་ལ་ལྟོས་ནས་གང་ཟག་ལ་མི་རྟོན་ཆོས་ལ་

རྟོན་པའི་དོན་གཅིག་དང༌། བླ་མ་དང་གནས་བརྟན་དང་ཡང་དག་པར་

རྫོགས་པའི་སངས་རྒྱས་སོགས་འདིའི་སྐབས་ཀྱི་གང་ཟག་ལ་བཞག་ནས་

དེ་ལ་ལྟསོ་ནས་གང་ཟག་ལ་མི་རྟནོ་ཆསོ་ལ་རྟནོ་པའི་དནོ་གཉིས་ཡདོ་པའི་

ཕྱིར། དང་པོ་ཆོས་ཅན། མུ་སྟེགས་དེ་དག་གི་བསམ་ཚུལ་ལྟར་ཐར་པ་ཐོབ་

པའི་ཐབས་སུ་མི་བདེན་ཡང༌། མུ་སྟེགས་སོགས་དེ་དག་གི་བསམ་པ་དང་

མཐུན་པར་བཅམོ་ལྡན་འདས་ཀྱིས་དྲང་དནོ་གྱི་མད་ོཇི་སྙེད་ཅིག་གསུངས་

པ་རྣམས་ཐར་པ་ཐོབ་པའི་ཐབས་སུ་བདེན་པ་གདུལ་བྱ་ཕལ་བ་ལ་ལྟོས་

པའི་གང་ཟག་ལ་མི་རྟོན་ཆོས་ལ་རྟོན་པའི་དོན་ཡིན་པའི་ཕྱིར། དེར་ཐལ། 

མདོ་དེ་ཉིད་ལས། མི་ཤེས་པས་ནི་འགྲོ་བ་འཁྱམས་གྱུར་པ། །དེ་དག་ཐུགས་

རྗེ་མངའ་བས་ཐབས་ཚུལ་དང༌། །རིགས་པ་བརྒྱ་དག་གིས་ནི་འཛུད་པར་

མཛད། །ཅེས་གསུངས་པའི་ཕྱིར། གཉིས་པ་གྲུབ་སྟེ། གནས་བརྟན་དང་དགྲ་

བཅོམ་པ་སོགས་ཁམ་ཆེ་བ་རྒྱུ་མཚན་དུ་བྱས་ནས། དེ་དག་གི་གསུངས་

ཚད་ལ་གནས་ལུགས་སམ་ངེས་དོན་དུ་ཡིད་ཆེས་སུ་མི་བྱེད་པར། དེ་དག་

གི་གསུང་དེ་གསེར་བཟང་པོ་བསྲེགས་པ་དང་བཅད་པ་དང༌། བརྡར་བ་

བཞིན་དུ། མངོན་གྱུར་ལ་དཔྱད་པ་མངོན་སུམ་ཚད་མ་དང༌། ལྐོག་གྱུར་ལ་

དཔྱད་པ་དངོས་སྟོབས་རྗེས་དཔག་དང༌། ཤིན་ཏུ་ལྐོག་གྱུར་ལ་དཔྱད་པ་

དྲང་ངེས་རྣམ་འབྱེད་ཀྱི་ཟིན་བྲིས།

འབྲས་སྤུངས་སྒོ་མང་གློག་རྡུལ་གཙུག་ལག་དེབ་ཨང་།༼༥༨༽
ཡིད་ཆེས་རྗེས་དཔག་གི་ལུང་གི་ཚད་མ་གསུམ་གྱིས་ལེགས་པར་བརྟགས་

ཏེ་དེ་ལྟར་མི་འགལ་བར་མཐོང་ནས་འཇུག་པ་དེ། སྐྱེས་བུ་མཆོག་ལ་ལྟོས་

པའི་གང་ཟག་ལ་མི་རྟོན་ཆོས་ལ་རྟོན་པའི་དོན་ཡིན་པའི་ཕྱིར། དེར་ཐལ། 

བཅོམ་ལྡན་འདས་རང་ཉིད་ཀྱིས་ཀྱང༌། དགེ་སློང་དག་གམ་མཁས་རྣམས་

ཀྱིས། །བསྲེགས་བཅད་བརྡར་བའི་གསེར་བཞིན་དུ། །ལེགས་པར་བརྟགས་

ལ་ང་ཡི་བཀའ། །བླང་བར་བྱ་ཡི་གུས་ཕྱིར་མིན། །ཞེས་གསུངས་པའི་ཕྱིར། 

ཡང་ཁ་ཅིག །ཐབས་ཚུལ་དང༌། ཞེས་པའི་སྐབས་ཀྱི་ཐབས་དེ་དང༌། འདི་

ཉིད་ལས། ཐུགས་རྗེ་ཅན་གྱི་སྟོན་པས་ཐབས་ཀྱི་ཚུལ་དང་རིགས་པའི་སྒོ་

དུ་མ་ཞིག་གིས་དེ་ཁོང་དུ་ཆུད་པ་ལ་འཛུད་པར་གསུངས་སོ། །ཞེས་པའི་

སྐབས་ཀྱི་ཐབས་དེ་གཉིས་ལས་འབྲས་དང་སྙིང་རྗེ་ཆེན་པོ་སོགས་ཐབས་

ཤེས་གཉིས་ཀྱི་ནང་ནས་ཐབས་ཀྱི་བརྡའི་དྲངས་པས་ཐབས་ཁ་ོན་ལ་འཇགོ་

ཟེར་ན། དེ་མི་འཐད་པར་ཐལ། དེའི་སྐབས་ཀྱི་ཐབས་དེ་ལ་ཀུན་གཞི་དང༌། 

གང་ཟག་གི་བདག་དང་གང་ཟག་རང་གི་མཚན་ཉིད་ཀྱིས་གྲུབ་པ་སོགས་

གཞི་མ་གྲུབ་པ་འགའ་ཞིག་ཀྱང་དེའི་སྐབས་ཀྱི་ཐབས་ལ་འཇོག་དགོས་

པ་གང་ཞིག །གང་ཟག་གི་བདག་མེད་རགས་པ་གཉིས་ཀྱང་དེ་ལ་འཇོག་

དགོས་པའི་ཕྱིར། དང་པོ་དེར་ཐལ། དབུ་མ་འཇུག་པ་ལས། ཀུན་གཞི་ཡོད་

ཅིང་གང་ཟག་ཉིད་ཡོད་ལ། །ཕུང་པོ་འདི་དག་འབའ་ཞིག་ཉིད་ཡོད་ཅེས། 

།བསྟན་པ་འདི་ནི་དེ་ལྟར་ཆོས་ཟབ་དོན། །རིགས་པར་མི་འགྱུར་གང་ཡིན་

དེ་ལའ།ོ །ཞེས་གསུངས་པའི་ཕྱིར། གཉིས་པ་དེར་ཐལ། བདག་མེད་རགས་

པ་གཉིས་དང་བདེན་བཞིའི་ཁྱད་ཆོས་མི་རྟག་སོགས་བཅུ་དྲུག་བསྟན་པ་

ཡང་དེའི་ཐགོ་མར་རྒྱུད་སྦྱངས་ནས་ཕྱིས་བདག་མེད་ཕྲ་མ་ོརྟགོས་པའི་སྣདོ་

འབྲས་
སྤུངས་

སྒོ་མང
་གློག་རྡུ

ལ་གཙུ
ག་ལག

་དེབ་ཨ
ང་།༼༥

༨༽

རུང་དུ་བསྒྲུབ་པའི་ཆེད་དུ་བསྟན་པ་ཡིན་པའི་ཕྱིར། ཞེས་འཆད་པར་བྱེད་

པ་ལ། ཐལ་འགྱུར་བའི་ཐད་ཀྱི་འདིར་བསྟན་འཁརོ་ལ་ོདང་པའོ་ིདགངོས་པ་

འཆད་པའི་སྐབས་ཀྱི་ལེགས་བཤད་སྙིང་པོ་ལས། དེའི་དགོངས་གཞི་ནི་ཐ་

སྙད་དུ་ཡོད་པ་ཙམ་མོ། །དགོངས་པ་ནི་གང་ཟག་དང་ཆོས་རང་གི་མཚན་

ཉིད་ཀྱིས་སྟོང་པར་བསྟན་ན་ཆད་ལྟ་སྐྱེ་བས་དེ་བཟློག་པའི་ཕྱིར་རགས་

པའི་བདག་མེད་བསྟན་ཏེ་རྒྱུད་སྦྱངས་ནས་ཕྲ་བའི་བདག་མེད་ལ་གཞུག་

པའི་དོན་ནོ། །ཞེས་གསུངས་པའི་ཕྱིར། ཁྱབ་སྟེ། དེ་ལྟར་ཡིན་པར་དཔལ་

མགོན་འཕགས་པ་ཀླུ་སྒྲུབ་ཀྱི་ཡང་དགོངས་པ་ཡིན་པའི་ཕྱིར། དབུ་མ་རིན་

ཆེན་ཕྲེང་བ་ལས། ཁ་ཅིག་ལ་ནི་གཉིས་རྟེན་པ། །ཁ་ཅིག་ལ་ནི་གཉིས་མི་

རྟེན། །ཟབ་མོ་ཁུ་འཁྲིག་ཅན་འཇིགས་པ། །སྟོང་ཉིད་སྙིང་རྗེ་སྙིང་པོ་ཅན། 

།བྱང་ཆུབ་བསྒྲུབ་པ་ཁ་ཅིག་ལའ།ོ །ཞེས་གསུངས་པའི་ཕྱིར། 

གཞན་ཡང་ཐབས་ཀྱི་ཞེས་པའི་སྐབས་ཀྱི་ཐབས་ཡིན་ན། སྙིང་

རྗེ་སོགས་ཐབས་ཀྱི་ཆ་ཡིན་མི་དགོས་པར་ཐལ། དྲང་དོན་གྱི་མདོ་རྣམས་

ཀྱི་སྒྲས་ཟིན་གྱི་བརྗོད་བྱ་ཡིན་ན། དེའི་སྐབས་ནས་དངོས་སུ་བསྟན་པའི་

ཐབས་ཡིན་པས་ཁྱབ་པའི་ཕྱིར། དེར་ཐལ། བཅོམ་ལྡན་འདས་ཀྱིས་ངེས་

དོན་མ་ཡིན་པའི་དྲང་དོན་གྱི་མདོའ་ིསྒྲས་ཟིན་གྱི་བརྗོད་བྱ་བསྟན་པས་

གདུལ་བྱ་མགུ་བར་བྱེད་ཀྱི་ཡེ་ཤེས་རྣམ་པར་འགོད་པའི་གཏམ་ནི་མ་ཡིན་

པའི་ཕྱིར། ལང་གཤེགས་ལས་མདོ་དེ་ནི་སེམས་ཅན་གྱི་བསམ་པ་བཞིན་

བསྟན་པ་དོན་འཁྲུགས་པ་ཡིན་ཏེ། དེ་ཁོ་ནའི་གཏམ་མ་ཡིན་ནོ། །དཔེར་ན་

སྨིག་རྒྱུ་ནི་ཆུར་མེད་པས་ཆུར་ཞེན་པའི་རི་དྭགས་བསླུ་བ་བཞིན་དུ་བསྟན་

པའི་ཆོས་ཀྱིས་བྱིས་པ་མགུ་བར་བྱེད་ཀྱི། འཕགས་པའི་ཡེ་ཤེས་རྣམ་པར་

དྲང་ངེས་རྣམ་འབྱེད་ཀྱི་ཟིན་བྲིས།

འབྲས་སྤུངས་སྒོ་མང་གློག་རྡུལ་གཙུག་ལག་དེབ་ཨང་།༼༥༨༽
འགོད་པའི་གཏམ་ནི་མ་ཡིན་ནོ། །ཞེས་སོགས་གསུངས་པའི་ཕྱིར། ཡང་ཁ་

ཅིག །ལས་འབྲས་ལ་སྐུར་བ་བཏབ་པའི་བསོད་ནམས་མ་ཡིན་པའི་ལས་

བཟློག་པའི་ཕྱིར་དུ་གསུངས་པའི་ཐབས་ཡིན་ན། བདག་མེད་ཕྲ་རགས་

གང་རུང་མ་ཡིན་པས་ཁྱབ་ཟེར་ན། གང་ཟག་རང་སྐྱ་ཐུབ་པའི་རྫས་ཡོད་

ཀྱིས་སྟོང་པའི་སྟོང་པ་ཉིད་ཆོས་ཅན། དེར་ཐལ། དེའི་ཕྱིར། རྟགས་གྲུབ་སྟེ། 

ཐལ་འགྱུར་པའི་ཐད་ཀྱི་ལེགས་བཤད་སྙིང་པོ་ལས། རང་གི་མཚན་ཉིད་

ཀྱིས་སྟོང་པ་བསྟན་ན་ཆད་ལྟ་སྐྱེ་བས་དེ་བཟློག་པའི་ཕྱིར་དང༌། རགས་

པའི་བདག་མེད་བསྟན་ཏེ་རྒྱུད་སྦྱངས་ནས་ཕྲ་བའི་བདག་མེད་ལ་གཞུག་

པའི་དོན་ནོ། །ཞེས་གསུངས་པའི་ཕྱིར། ཁྱབ་སྟེ། རགས་པའི་བདག་མེད་

སོགས་གསུངས་པའི་ཕྱིར། ཡང་ཁ་ཅིག །རིགས་པའི་སྒོ་དུ་མ་ཞིག་གིས་དེ་

ཁོང་དུ་ཆུད་པ་ལ་འཛུད་པར་གསུངས་སོ་ཞེས་པའི་སྐབས་ནས་དངོས་སུ་

བསྟན་པའི་རིགས་པ་ཡིན་ན། དབུ་མའི་ལྟ་བ་ཕྱིན་ཅི་མ་ལོག་པར་དངོས་

སུ་སྐྱེ་ནུས་པའི་རིགས་པ་ཡིན་པས་ཁྱབ་ཟེར་ན། སློབ་དཔོན་ཐོགས་མེད་

ཀྱིས་གཞན་དབང་ཡོངས་གྲུབ་བདེན་གྲུབ་དང་ཀུན་བཏགས་བདེན་མེད་

དུ་བསྒྲུབ་པའི་རིགས་པ་ཆསོ་ཅན། དེར་ཐལ། དེའི་ཕྱིར། གཞན་ཡང་ལེགས་

ལྡན་གྱི་བདེན་པར་མེད་ཅིང་རང་ངོས་ནས་གྲུབ་པར་བསྒྲུབ་པའི་རིགས་པ་

དང༌། ཞི་མཚོ་ཡབ་སྲས་ཀྱི་ཕྱི་རོལ་དོན་དུ་མེད་པར་བསྒྲུབ་པའི་རིགས་པ་

རྣམས་རེ་རེ་ནས་འཕེན་ནོ། །

ཡང་ཁ་ཅིག །ཤིང་རྟ་ཆེན་པོ་དག་གིས་དྲང་ངེས་འབྱེད་པའི་

དགོངས་འགྲེལ་བརྩམས་པ་དོན་མེད་པར་འགྱུར་ཞེས་པའི་སྐབས་ཀྱི་ངེས་

དོན་ཡིན་ན་དྲང་བ་དང་ངེས་པའི་དོན་རྣམ་པར་ཕྱེ་བ་ལ་རག་ལས་ཤིང་

འབྲས་
སྤུངས་

སྒོ་མང
་གློག་རྡུ

ལ་གཙུ
ག་ལག

་དེབ་ཨ
ང་།༼༥

༨༽

ཞེས་པའི་སྐབས་ནས་དངོས་སུ་བསྟན་པའི་ངེས་དོན་ཡིན་པས་ཁྱབ། དེའི་

སྐབས་ནས་དངོས་སུ་བསྟན་པའི་དྲང་དོན་ཡིན་ན། དྲང་བ་དང་ངེས་

པའི་དོན་རྣམ་པར་ཕྱེ་བ་ལ་རག་ལས་ཤིང་ཞེས་པའི་སྐབས་ནས་དངོས་

སུ་བསྟན་པའི་དྲང་དོན་ཡིན་པས་ཁྱབ། གཞུང་འགོ་མ་དེ་གོང་མའི་དྲང་

ངེས་འབྱེད་པའི་ཡ་གྱལ་ཡིན་ཟེར་ན། འ་ོན་སློབ་དཔོན་ཐོགས་མེད་ཀྱིས་

དགོངས་འགྲེལ་གྱི་སྐབས་སུ་གཞན་དབང་ཡོངས་གྲུབ་བདེན་གྲུབ་དང་

ཀུན་བཏགས་བདེན་མེད་དུ་ངེས་དོན་དུ་བཀྲལ་བའི་ངེས་དོན་དེ་ཆོས་

ཅན། གཞུང་གོང་མའི་སྐབས་ནས་དངོས་སུ་བསྟན་པའི་ངེས་དོན་དེ་ཡིན་

པར་ཐལ། གཞུང་འོག་མའི་སྐབས་ནས་དངོས་སུ་བསྟན་པའི་ངེས་དོན་

དེ་ཡིན་པའི་ཕྱིར། དེར་ཐལ། འཕགས་པ་ཐོགས་མེད་ཀྱིས་ངེས་དོན་དུ་

བཀྲལ་བའི་ངེས་དོན་ཡིན་པའི་ཕྱིར། དེར་ཐལ། མདོ་སྡེ་དགོངས་འགྲེལ་

ལས། ངེས་པའི་དོན་ལགས་ཏེ་ཞེས་སོགས་གསུངས་པའི་ཕྱིར། གཞན་ཡང་

ཐོགས་མེད་ཀྱིས་དགོངས་འགྲེལ་གྱི་སྐབས་སུ་གཞན་དབང་ཡོངས་གྲུབ་

བདེན་མེད་དྲང་དོན་དུ་བཀྲལ་བའི་དྲང་དོན་དེ་ཆོས་ཅན། གཞུང་གོང་

མའི་སྐབས་ནས་དངོས་སུ་བསྟན་པའི་དྲང་དོན་ཡིན་པར་ཐལ། གཞུང་

འགོ་མའི་སྐབས་ནས་དངོས་སུ་བསྟན་པའི་དྲང་དོན་ཡིན་པའི་ཕྱིར། དེར་

ཐལ། སློབ་དཔོན་ཐོགས་མེད་ཀྱིས་དྲང་དོན་དུ་བཀྲལ་བའི་དྲང་དོན་ཡིན་

པའི་ཕྱིར། དེར་ཐལ། དགོངས་འགྲེལ་ལས། དྲང་བའི་དོན་རྩོད་པའི་གཞིའི་

གནས་སུ་གྱུར་པ་ལགས་ཞེས་གསུངས་པའི་ཕྱིར་ཏེ། སེམས་ཙམ་པའི་ཐད་

ཀྱི་ལེགས་བཤད་སྙིང་པོ་ལས། དྲང་དོན་དུ་འགྲེལ་ལུགས་ལ་སྒོ་མང་པོ་

ཡོད་ཀྱང༌། རྣལ་འབྱོར་སྤྱོད་པ་པས་འཁོར་ལོ་གཉིས་པ་དྲང་དོན་དུ་འགྲེལ་

དྲང་ངེས་རྣམ་འབྱེད་ཀྱི་ཟིན་བྲིས།

འབྲས་སྤུངས་སྒོ་མང་གློག་རྡུལ་གཙུག་ལག་དེབ་ཨང་།༼༥༨༽
ལུགས་ནི་དེ་ཁ་ོན་ཉིད་ལྟར་ཡིན་པར་བླ་ོདང་ལྡན་པ་རྣམས་ཀྱིས་ཤེས་པར་

བྱོས་ཤིག །ཅེས་གསུངས་པའི་ཕྱིར། གོང་གི་གསལ་བ་རྣམས་ལ་འདོད་ན། 

སློབ་དཔོན་ཐོགས་མེད་ཀྱིས་དགོངས་འགྲེལ་གྱི་སྐབས་སུ་དྲང་ངེས་ཕྱེ་བ་

དེས་དྲང་ངེས་འབྱེད་ཐུབ་པར་ཐལ། འདོད་པའི་ཕྱིར། འདོད་ན། འདི་ནི་

དྲང་བའི་དནོ་ན།ོ །འདི་ནི་ངེས་པའི་དནོ་ན།ོ །ཞེས་པའི་ལུང་ཙམ་གྱིས་ཀྱང་

དྲང་ངེས་འབྱེད་ཐུབ་པར་ཐལ། དགོངས་འགྲེལ་གྱི་སྐབས་སུ་དྲང་ངེས་ཕྱེ་

བས་དྲང་ངེས་ཕྱེ་བའི་ག་ོཆདོ། བླ་ོགྲསོ་མི་ཟད་པའི་མདསོ་དྲང་ངེས་ཕྱེ་བས་

དྲང་ངེས་ཕྱེ་བའི་གོ་ཆོད་པའི་ཕྱིར། འདོད་ན། ལེགས་བཤད་སྙིང་པོ་དང་

ཡང་འགལ་བར་མ་ཟད་རིགས་པ་དང་ཡང་འགལ་བའི་ཕྱིར་ཏེ། ལེགས་

བཤད་སྙིང་པ་ོལས། མཐར་ཐུག་ན་དྲི་མ་མེད་པའི་རིགས་པ་ཉིད་ཀྱིས་དབྱེ་

དགོས་ཏེ། ཞེས་གསུངས་པའི་ཕྱིར། 

བྱས་པ་ལ་ཁོ་ན་རེ། སློབ་དཔོན་ཐོགས་མེད་ཀྱིས་དྲང་ངེས་མ་

ཕྱེ་བར་ཐལ། དེས་དགོངས་འགྲེལ་ལྟར་དྲང་ངེས་མ་ཕྱེ་བའི་ཕྱིར། དེར་

ཐལ། དེས་དགངོས་འགྲེལ་ལྟར་དྲང་དནོ་དུ་ཕྱེ་བས་དྲང་དནོ་གྱི་ག་ོམི་ཆདོ། 

ངེས་དོན་དུ་ཕྱེ་བས་ངེས་དོན་གྱི་གོ་མི་ཆོད་པའི་ཕྱིར་ན་མ་ཁྱབ་སྟེ། སློབ་

དཔོན་ཐོགས་མེད་ཀྱིས་དྲང་ངེས་ཕྱེ་བ་བཅོམ་ལྡན་འདས་ཀྱི་དགོངས་པ་

ཡིན་ཀྱང༌། དེའི་དགོངས་པ་མཐར་ཐུག་དང་ངེས་དོན་མཚན་ཉིད་པ་མ་

ཡིན་པའི་ཕྱིར། དེར་ཐལ། ཀླུ་སྒྲུབ་ཐོགས་མེད་གཉིས་ཀྱིས་དྲང་ངེས་ཕྱེ་བ་

ལ་གུས་པར་བཤད་ཀྱང༌། གཙོ་བོར་ཀླུ་སྒྲུབ་ཀྱིས་དྲང་ངེས་ཕྱེ་བ་བཅོམ་

ལྡན་འདས་ཀྱི་དགོངས་པ་མཐར་ཐུག་དང་ངེས་དོན་དེ་ངེས་དོན་མཚན་

ཉིད་པར་འཇོག་པའི་ཕྱིར། དེར་ཐལ། ལེགས་བཤད་སྙིང་པོ་ལས། ཤིང་རྟ་



མཛད་པ་པོ། ཀུན་མཁྱེན་ཆེན་པོ་འཇམ་དབྱངས་བཞད་པའི་རྡོ་རྗེ།

འབྲས་
སྤུངས་

སྒོ་མང
་གློག་རྡུ

ལ་གཙུ
ག་ལག

་དེབ་ཨ
ང་།༼༥

༨༽

ཆེན་པོའ་ིཚུལ་གཉིས་ཀྱི་གསུང་རབ་ཀྱི་དྲང་བ་དང་ངེས་པའི་དོན་རྣམ་

པར་ཕྱེ་བ་དང་དེ་དག་གི་དགོངས་པ་མཁས་པའི་དབང་པོ་རྣམས་ཀྱིས་

སོ་སོར་བཀྲལ་བའི་སྒོ་མང་དུ་སྣང་ན། ཁྱེད་ཅག་དེ་གཉིས་ཀྱི་དགོངས་

འགྲེལ་མཁན་པོ་གང་གི་རྗེས་སུ་འབྲང་ནས་ངེས་པའི་དོན་དུ་བཞག་པ་

གང་ལ་མཐར་ཐུག་པའི་དོན་དུ་འདོད་པ་བརྗོད་པར་གྱིས་ཤིག་ཅེས་འདྲི་

ན། འཛམ་གླིང་མཁས་པའི་རྒྱན་གྱུར་འདི་རྣམས་ཀྱི། །ལེགས་བཤད་ཀུན་ལ་

སྙིང་ནས་གུས་མོད་ཀྱང༌། །འཁོར་འདས་རྟེན་འབྱུང་མི་སླུའི་གཏན་ཚིགས་

ཀྱིས། །མཚན་འཛིན་དམིགས་གཏད་ཐམས་ཅད་འཇིག་བྱེད་པ། །ཟླ་བ་

ལས་འངོས་ལེགས་བཤད་འདོ་དཀར་གྱིས། །བློ་མིག་ཀུནྡའི་ཚལ་རབ་ཕྱེ་

བའི་ཚེ། །སངས་རྒྱས་བསྐྱངས་ཀྱིས་བསྟན་པའི་ལམ་མཐོང་ནས། །ཀླུ་སྒྲུབ་

ལུགས་བཟང་གཙོ་བོར་མི་འཛིན་སུ། །ཞེས་གསུངས་པའི་ཕྱིར། འ་ོན་ཁོ་

རང་ལ་མད་ོསྡེ་ནས་དྲང་ངེས་ཕྱེ་བ་དུ་མ་ཞིག་མ་བཤད་པར་ཐལ། དགངོས་

འགྲེལ་ལས་དྲང་ངེས་ཕྱེ་བ་མ་གསུངས་པའི་ཕྱིར། དེར་ཐལ། དེ་ནས་ཕྱེ་བའི་

དྲང་དོན་དེས་དྲང་དོན་གྱི་གོ་མི་ཆོད། ངེས་དོན་དེས་ངེས་དོན་གྱི་གོ་མི་

ཆོད་པའི་ཕྱིར། ཁྱབ་པ་ཁས། འཁོར་གསུམ། འདོད་ན། མདོ་ལས། དགོངས་

ལྡེམ་གྱི་མདོ་བརྒྱད་སོགས་མི་འཐད་པར་ཐལ་ལོ། །འདོད་པའི་ཕྱིར། འདོད་

མི་ནུས་ཏེ། མདོ་སྡེ་རྒྱན་ལས། དགོངས་པ་རྣམ་པ་བཞིར་ཤེས་བྱ། །ཞེས་

གསུངས་པའི་ཕྱིར། མདོ་ཀུན་བཏུས་ལས་ཀྱང༌། དེ་བཞིན་གཤེགས་པས་

གདུལ་བྱའི་དབང་གིས་ཐེག་པའི་སྒ་ོསྣ་ཚོགས་ཉེ་བར་སྟནོ་པས། ཞེས་དང༌། 

ལེགས་བཤད་སྙིང་པོ་ལས། གདུལ་བྱའི་དབང་གི་ཞེས་པ་ནི་གདུལ་བྱའི་

དབང་ཉིད་ཅེས་པ་སྟེ། ཞེས་གསུངས་པའི་ཕྱིར། 

དྲང་ངེས་རྣམ་འབྱེད་ཀྱི་ཟིན་བྲིས།

འབྲས་སྤུངས་སྒོ་མང་གློག་རྡུལ་གཙུག་ལག་དེབ་ཨང་།༼༥༨༽
ཡང་ཁ་ཅིག་གིས། རྒྱལ་བའི་གསུང་རབ་ཀྱི་དྲང་ངེས་འབྱེད་པའི་

ཤིང་རྟའི་སྲོལ་འབྱེད་དེ་ལ་ཀླུ་སྒྲུབ་ཁོ་ནར་གྲངས་ངེས་པར་ཐལ། སློབ་

དཔོན་ཐོགས་མེད་ཀྱིས་དྲང་ངེས་མ་ཕྱེ་བའི་ཕྱིར། དེར་ཐལ། ཐོགས་མེད་

ཀྱིས་དྲང་དོན་དུ་ཕྱེ་བས་དྲང་དོན་གྱི་གོ་མི་ཆོད། ངེས་དོན་དུ་ཕྱེ་བས་ངེས་

དནོ་གྱི་ག་ོམི་ཆདོ་པའི་ཕྱིར་ན་མ་ཁྱབ། ཡང་ཁ་ོན་རེ། ལེགས་བཤད་སྙིང་པ་ོ

ལས། དེ་ཡང་ངེས་དནོ་གྱི་གསུང་རབ་ཀྱི་དནོ་གཞན་དུ་འདྲེན་པ་ལ་གནདོ་

བྱེད་དང༌། གཞན་དུ་དྲང་དུ་མི་རུང་བར་དོན་དེ་ལྟར་ངེས་པའི་སྒྲུབ་བྱེད་

ཀྱི་རིགས་པས་ལེགས་པར་གཏན་ལ་ཕབ་པ་ཞིག་གི་རྗེས་སུ་འབྲང་ནས། 

དགོངས་པ་འཚོལ་དགོས་པས་ཞེས་པའི་ལུང་དོན་མ་གྲུབ་པར་ཐལ། སློབ་

དཔནོཐགོས་མེད་ཀྱིས་ངེས་དནོ་གྱི་གསུང་རབ་ཀྱི་དནོ་གཞན་དུ་འདྲེན་པ་

ལ་གནོད་བྱེད་མེད་པའི་ཕྱིར། དེར་ཐལ། དེ་ལ་གནོད་བྱེད་ཡང་དག་མེད་

པའི་ཕྱིར་ན་མ་ཁྱབ། རྟགས་གྲུབ་སྟེ། གཞན་དབང་ཡོངས་གྲུབ་བདེན་མེད་

ལ་གནོད་བྱེད་ཅི་ཡང་མེད་པའི་ཕྱིར། དེར་ཐལ། ཐལ་འགྱུར་བའི་ཐད་ཀྱི་

འདིར་བསྟན་འཁོར་ལོ་ཐ་མའི་དགོངས་པ་བཤད་པའི་སྐབས་སུ། ལེགས་

བཤད་སྙིང་པོ་ལས། སྒྲ་ཇི་བཞིན་པ་ལ་གནོད་བྱེད་ཀྱི་གང་ཟག་དང་ཆོས་

རྣམས་དོན་དམ་པར་མ་གྲུབ་པ་ལ་རིགས་པའི་གནོད་བྱེད་ཅི་ཡང་མེད་ལ། 

དོན་དམ་པའི་རང་གི་མཚན་ཉིད་ཀྱིས་གྲུབ་པ་ལ་རྒྱུ་འབྲས་སོགས་རྣམ་

གཞག་ཐམས་ཅད་མི་རུང་བར་དབུ་མའི་བསྟན་བཅོས་ལས་གསུངས་པ་

རྣམས་སོ། །ཞེས་གསུངས་པའི་ཕྱིར། 

ཡང་ཁ་ཅིག །རིགས་པ་དང་འགལ་བའི་གྲུབ་མཐའ་ཁས་ལེན་

ན་སྨྲ་བ་པོ་ཚད་མའི་སྐྱེས་བུར་མི་རུང་བའི་ཕྱིར། ཞེས་གསུངས་པའི་ཕྱིར་



མཛད་པ་པོ། ཀུན་མཁྱེན་ཆེན་པོ་འཇམ་དབྱངས་བཞད་པའི་རྡོ་རྗེ།

འབྲས་
སྤུངས་

སྒོ་མང
་གློག་རྡུ

ལ་གཙུ
ག་ལག

་དེབ་ཨ
ང་།༼༥

༨༽

ན་མ་ཁྱབ་སྟེ། དེའི་དོན་ནི་རང་ལུགས་ལ། དོན་ལ་རིགས་པ་དང་འགལ་

བའི་གྲུབ་མཐའ་ཁས་ལེན་ན་དོན་དེ་ལ་ཚད་མའི་སྐྱེས་བུར་མི་རུང་ཞེས་

པའི་དོན་ཡིན་པའི་ཕྱིར། འདོད་ན། ཐོགས་མེད་སྐུ་མཆེད་གཉིས་ཆོས་ཅན། 

ཚད་མའི་སྐྱེས་བུ་མ་ཡིན་པར་ཐལ། རིགས་པ་དང་འགལ་བའི་གྲུབ་མཐའ་

ཁས་ལེན་པའི་ཕྱིར། ཁྱབ་པ་ཁས། རྟགས་གྲུབ་སྟེ། གཞན་དབང་ཡོངས་

གྲུབ་བདེན་གྲུབ་ཏུ་ཁས་ལེན་པའི་ཕྱིར་ཏེ། དེ་གྲུབ་མཐའ་བཞིའི་ཕལ་ཆེར་

གྱིས་ཁས་ལེན་པའི་ཕྱིར། ཁྱབ་སྟེ། ལེགས་བཤད་སྙིང་པོ་ལས། རིགས་པ་

དང་འགལ་བའི་གྲུབ་མཐའ་ཁས་ལེན་ན་སྨྲ་བ་པོ་ཚད་མའི་སྐྱེས་བུར་མི་

རུང་ཞིང༌། ཞེས་གསུངས་པའི་ཕྱིར། འདོད་མི་ནུས་ཏེ། རྒྱལ་བས་དྲང་ངེས་

འབྱེད་པར་ལུང་བསྟན་པའི་གང་ཟག་ཡིན་པའི་ཕྱིར། འཇམ་དཔལ་རྩ་རྒྱུད་

ལས། མད་ོསྡེ་དྲང་དནོ་ངེས་པའི་དནོ། །རྣམ་པ་མང་པ་ོཞེས་སགོས་གསུངས་

པའི་ཕྱིར། ཡང་ཁོ་ན་རེ། སློབ་དཔོན་ཐོགས་མེད་ཀྱིས་དྲང་ངེས་མ་བཀྲལ་

བར་ཐལ། དེས་དྲང་ངེས་འབྱེད་མི་ཐུབ་པའི་ཕྱིར། དེར་ཐལ། དེས་དགོངས་

འགྲེལ་ནས་དྲང་ངེས་ཕྱེ་བས་དྲང་ངེས་འབྱེད་མི་ཐུབ་པའི་ཕྱིར་ན་མ་ཁྱབ་

སྟེ། ཐོགས་མེད་ཀྱིས་དགོངས་འགྲེལ་ནས་བཤད་པའི་གཞན་དབང་ཡོངས་

གྲུབ་བདེན་གྲུབ་ཏུ་རྟོགས་པའི་རིགས་པ་ཡང་དག་མེད། སྒྲུབ་བྱེད་ཀྱི་

རྟགས་ཡང་དག་ཀྱང་མེད་པའི་ཕྱིར། དེར་ཐལ། གཞན་དབང་ཡོངས་གྲུབ་

བདེན་གྲུབ་ཏུ་འཛིན་པའི་བདེན་འཛིན་གྱི་ཞེན་ཡུལ་རྟོགས་པའི་རིགས་

པ་ཡང་དག་ཀྱང་མེད། དེ་སྒྲུབ་བྱེད་ཀྱི་རིགས་པ་ཡང་དག་ཀྱང་མེད་པའི་

ཕྱིར། དེར་ཐལ། གཞན་དབང་ཡོངས་གྲུབ་བདེན་མེད་དུ་རྟོགས་བྱེད་ཀྱི་

རྒྱབ་བརྟེན་ཚད་མ་ཡང་ཡོད། དེ་སྒྲུབ་བྱེད་ཀྱི་རྟགས་ཡང་དག་ཀྱང་ཡོད་



- 11 -

དྲང་ངེས་རྣམ་འབྱེད་ཀྱི་ཟིན་བྲིས།

འབྲས་སྤུངས་སྒོ་མང་གློག་རྡུལ་གཙུག་ལག་དེབ་ཨང་།༼༥༨༽
པའི་ཕྱིར། དེར་ཐལ། རྣམ་འགྲེལ་ལས། ངེས་པ་དང་ནི་སྒྲོ་འདོགས་ཡིད། 

།གནོད་བྱ་གནོད་བྱེད་དངོས་པོའ་ིཕྱིར། །ཞེས་དང༌། གང་ལ་རྒྱབ་བརྟེན་

ཚད་མ་ཡོད། །དེ་ནི་དེ་ལ་གནོད་བྱེད་ཡིན། །ཞེས་པ་དང༌། དཔལ་ལྡན་ཟླ་

བས་ཀྱང༌། དངསོ་རྣམས་དངསོ་པ་ོམེད་པར་རྟགོས་སུ་གཞུག་པར་ནི། །ནུས་

པར་ཆེས་སླ་ཇི་ལྟ་དེ་ལྟར་གཞན་དག་ལས། ཞེས་པ་རྩ་འགྲེལ་དང༌། ལེགས་

བཤད་སྙིང་པོ་ལས། རིགས་པ་དང་འགལ་བའི་གྲུབ་མཐའ་ཁས་ལེན་ན་སྨྲ་

བ་པོ་ཚད་མའི་སྐྱེས་བུར་མི་རུང་པའི་ཕྱིར། དངོས་པོའ་ིདེ་ཁོ་ན་ཉིད་ཀྱང་

འཐད་པ་བསྒྲུབ་པའི་རིགས་པའི་སྒྲུབ་བྱེད་དང་ལྡན་པའི་ཕྱིར་རོ། །ཞེས་

གསུངས་པའི་ཕྱིར། 

ཡང་ཁ་ཅིག །མདོ་སྡེ་དགོངས་འགྲེལ་སྒྲ་ཇི་བཞིན་དུ་བྱས་ནས། 

མཚན་ཉིད་གསུམ་གྱི་ང་ོབ་ོཉིད་མེད་ཚུལ་གཏན་ལ་འབེབས་པ་ན། ལེགས་

བཤད་སྙིང་པོ་ལས། །མཚན་ཉིད་ངོ་བོ་ཉིད་མེད་པ། སྐྱེ་བ་ངོ་བོ་ཉིད་མེད་

པ། དོན་དམ་པ་ངོ་བོ་ཉིད་མེད་པ་ཞེས་པའི་ཚིག་ཟིན་གྱི་ཀུན་བཏགས་ལ་

རང་མཚན་མེད། གཞན་དབང་ལ་བདག་སྐྱེ་དང༌། ཡོངས་གྲུབ་ལ་ཆོས་

བདག་གི་ངོ་བོ་ཉིད་མེད་ཚུལ་གྱི་མཚན་ཉིད་གསུམ་གྱི་རྣམ་བཞག་གཏན་

ལ་འབེབས་པས་ཁྱབ་ཟེར་ན། འ་ོན་མད་ོསྡེ་དགངོས་འགྲེལ་སྒྲ་ཇི་བཞིན་དུ་

བྱས་ནས། མཚན་ཉིད་གསུམ་གྱི་རྣམ་བཞག་གཏན་ལ་འབེབས་ན། ལེགས་

བཤད་སྙིང་པོ་ལས་མཚན་ཉིད་ངོ་བོ་ཉིད་མེད་པ་ཞེས་སོགས་ཀྱི་ཐད་ཀྱི་

མཚན་ཉིད་གསུམ་གྱི་རྣམ་བཞག་དགག་བྱ་དེ་གསུམ་མེད་ཚུལ་གཏན་ལ་

འབེབས་པས་ཁྱབ་པར་ཐལ། འདོད་པའི་ཕྱིར། འདོད་ན། མདོ་སྡེ་དགོངས་

འགྲེལ་སྒྲ་ཇི་བཞིན་དུ་བྱས་ནས་གཞན་དབང་སྐྱེ་བ་ངོ་བོ་ཉིད་མེད་ཚུལ་



མཛད་པ་པོ། ཀུན་མཁྱེན་ཆེན་པོ་འཇམ་དབྱངས་བཞད་པའི་རྡོ་རྗེ།

འབྲས་
སྤུངས་

སྒོ་མང
་གློག་རྡུ

ལ་གཙུ
ག་ལག

་དེབ་ཨ
ང་།༼༥

༨༽

ལ་བདག་སྐྱེ་དེ་ལྟར་དགོས་པར་ཐལ། འདོད་པའི་ཕྱིར། འདོད་ན། གཞན་

དབང་གཞན་དབང་ལས་མི་སྐྱེ་བ་ཙམ་གཞན་དབང་སྐྱེ་བ་ང་ོབོ་ཉིད་མེད་

པའི་དོན་ཡིན་པར་ཐལ། འདོད་པའི་ཕྱིར། འདོད་མི་ནུས་ཏེ། གཞན་དབང་

ལ་མདོ་སྡེ་རྒྱན་ལས། རང་དང་རང་གི་མཚན་ཉིད་དུ། །ཞེས་སོགས་ལྟར་

གྱི་སྐྱེ་འཇིག་གནས་གསུམ་དང༌། བྱིས་པ་ཞེན་པ་ལྟར་གྱི་གཙང་བདེ་རྟག་

བདག་གི་ངོ་བོ་ཉིད་མེད་ཚུལ་བདུན་ནམ་བརྒྱད་ཡོད་པའི་ཕྱིར་ཏེ། འདིའི་

ཐད་ཀྱི་ལེགས་བཤད་སྙིང་པོ་ལས། འདུས་བྱས་ཀྱི་མཚན་ཉིད་གསུམ་དང༌། 

བྱིས་པ་ཞེན་པ་བཞིན་གྱི་ང་ོབ་ོཉིད་མེད་པ་ལ་དགངོས་ནས་ང་ོབ་ོཉིད་མེད་

པར་གསུངས་པར་བཤད་དོ། །ཞེས་གསུངས་པའི་ཕྱིར། གཞན་ཡང་དེ་མ་

ཁྱབ་པར་ཐལ། དགངོས་འགྲེལ་སྒྲ་ཇི་བཞིན་དུ་འདདོ་པའི་དབུ་མ་རང་རྒྱུད་

པ་ཁ་ོགཉིས་ཀས་གཞན་དབང་རྒྱུ་རྐྱེན་ལས་སྐྱེ་ཡང་རང་དབང་གིས་མི་སྐྱེ་

ཞེས་པའི་རང་དེ་དེ་བཞིན་ཉིད་ཀྱི་སྐྱེ་བ། རང་བཞིན་གྱི་སྐྱེ་བ། བདེན་གྲུབ་

ཀྱི་སྐྱེ་བ་མེད་པའི་དནོ་དུ་འཇགོ་པའི་ཕྱིར། ཞེས་པའི་ཚུལ་དེ་ཉིད་སྟནོ་པར་

བྱེད་པ་ལ། མ་དྲོས་པས་ཞུས་པ་ལས། གང་ཞིག་རྐྱེན་ལས་སྐྱེ་བ་དེ་མ་སྐྱེས། 

།དེ་ལ་སྐྱེ་བའི་རང་བཞིན་ཡོད་མ་ཡིན། །ཞེས་དང༌། སློབ་དཔོན་ལེགས་

ལྡན་གྱིས་སེམས་ཙམ་པའི་འདོད་པ་ལྟར་གྱི་མཚན་ཉིད་གསུམ་གྱི་རྣམ་

བཞག་ལེགས་པར་འགགོ་པའི་ཐད་ཀྱི་ལེགས་བཤད་སྙིང་པ་ོལས་གསུངས་

པའི་ཕྱིར། ལྷག་ཏུ་སློབ་དཔོན་ལེགས་ལྡན་གྱིས་སེམས་ཙམ་པའི་འདོད་པ་

ལྟར་གྱི་མཚན་ཉིད་གསུམ་གྱི་རྣམ་བཞག་བཤད་པ་དེ་མདོ་གང་གི་ཡང་

དོན་དུ་འཛིན་མི་རིགས་པའི་ཕྱིར། 

ཡང་ཁ་ཅིག །ཐོགས་མེད་དང་ཀླུ་སྒྲུབ་གཉིས་ཀྱིས་དྲང་ངེས་ཕྱེ་

དྲང་ངེས་རྣམ་འབྱེད་ཀྱི་ཟིན་བྲིས།

འབྲས་སྤུངས་སྒོ་མང་གློག་རྡུལ་གཙུག་ལག་དེབ་ཨང་།༼༥༨༽
བ་ལ་ཁྱད་པར་ཅུང་ཟད་ཀྱང་མེད་པར་ཐལ། ཐོགས་མེད་ཀྱིས་ངེས་དོན་

དུ་བཀྲལ་བའི་ངེས་དནོ་དེ་གདུལ་བྱ་འགའ་ཞིག་ལ་ལྟསོ་ཏེ་ངེས་དནོ་ཡིན་

ཀྱང་ཐམས་ཅད་ལ་ངེས་དོན་མ་ཡིན་པ་དང༌། ཀླུ་སྒྲུབ་ཀྱིས་ངེས་དོན་དུ་

བཀྲལ་བའི་ངེས་དོན་དེ་གདུལ་བྱ་འགའ་ཞིག་ལ་ལྟོས་ཏེ་ངེས་དོན་ཡིན་

ཀྱང་ཐམས་ཅད་ལ་ངེས་དོན་མ་ཡིན་པའི་ཕྱིར་ན་མ་ཁྱབ། རྟགས་གྲུབ་སྟེ། 

ཐོགས་མེད་ཀྱིས་གཞན་དབང་ཡོངས་གྲུབ་བདེན་གྲུབ་ངེས་དོན་དུ་བཀྲལ་

བའི་ངེས་དོན་དེ་གདུལ་བྱ་ཕལ་བ་ལ་ལྟོས་ཏེ་ངེས་དོན་ཡིན་ཀྱང་མཆོག་

ལ་ལྟོས་ཏེ་ངེས་དོན་མ་ཡིན་པ་དང༌། ཀླུ་སྒྲུབ་ཀྱིས་གཞན་དབང་ཡོངས་

གྲུབ་བདེན་མེད་ངེས་དོན་དུ་བཀྲལ་བའི་ངེས་དོན་དེ་གང་ཟག་མཆོག་ལ་

ལྟོས་པའི་ངེས་དོན་ཡིན་ཀྱང་ཕལ་བ་ལ་ལྟོས་པའི་ངེས་དོན་མ་ཡིན་པའི་

ཕྱིར། དེར་ཐལ། ཀླུ་སྒྲུབ་ཀྱིས་ངེས་དོན་དུ་བཀྲལ་བའི་ངེས་དོན་དེ་རང་གི་

མཚན་ཉིད་ཀྱིས་གྲུབ་པས་སྟོང་པའི་སྟོང་པ་ཉིད་སྟོན་མི་རུང་བའི་གདུལ་

བྱ་ལ་བསྟན་ན་ཆད་ལྟ་སྐྱེ་བའི་ཕྱིར། དེར་ཐལ། ཀླུ་སྒྲུབ་ཀྱིས་ངེས་དོན་དུ་

བཀྲལ་བའི་ངེས་དོན་ནི་བཅོམ་ལྡན་འདས་ཀྱི་དགོངས་པ་མཐར་ཐུག་དང་

ངེས་དོན་ནི་ངེས་དོན་མཚན་ཉིད་པར་འཛིན་དགོས་པའི་ཕྱིར། དཔེར་ན་

བདག་མེད་ཕྲ་མོ་སྟོན་མི་རུང་བའི་གདུལ་བྱ་ལ་བདག་དང་བདག་མེད་

གཉིས་ཀྱི་ནང་ནས་བདག་མཆགོ་ཏུ་གསུངས་པའི་ཕྱིར། ཀླུ་སྒྲུབ་ཀྱིས་མཚན་

ཉིད་གསུམ་དུ་བཀྲལ་བའི་ཐད་ཀྱི་ལེགས་བཤད་སྙིང་པ་ོལས། གདུལ་བྱ་དེ་

ལ་ལྟསོ་ཏེ་ཡུམ་གྱི་མད་ོདྲང་དནོ་དང༌། དགངོས་འགྲེལ་ངེས་དནོ་དུ་འགྲ་ོསྟེ། 

བཞི་བརྒྱ་པ་ལས། བདག་མེད་པ་སྟོན་པའི་སྣོད་དུ་མི་རུང་བའི་གདུལ་བྱ་

ལ་བདག་དང་བདག་མེད་བསྟན་པ་གཉིས་ཀྱི་སྔ་མ་མཆོག་ཏུ་གསུངས་པ་



མཛད་པ་པོ། ཀུན་མཁྱེན་ཆེན་པོ་འཇམ་དབྱངས་བཞད་པའི་རྡོ་རྗེ།

འབྲས་
སྤུངས་

སྒོ་མང
་གློག་རྡུ

ལ་གཙུ
ག་ལག

་དེབ་ཨ
ང་།༼༥

༨༽

བཞིན་ནོ། །ཞེས་གསུངས་པའི་ཕྱིར། བྱས་པ་ལ་ཁོ་ན་རེ། ཐོགས་མེད་དང་

ཀླུ་སྒྲུབ་གཉིས་ཀྱིས་དྲང་ངེས་ཕྱེ་བས་གསུམ་གྱི་འགྲ་ོབ་རྣམས་ལ་ཉི་ཟླ་ལྟར་

གྲགས་པ་མ་ཡིན་པར་ཐལ། ཐོགས་མེད་ཀྱིས་ངེས་དོན་དུ་ཕྱེ་བ་གདུལ་བྱ་

འགའ་ཞིག་ལ་ངེས་དནོ་ཡིན་ཀྱང་ཐམས་ཅད་ལ་ངེས་དནོ་མ་ཡིན་པ་དང༌། 

ཀླུ་སྒྲུབ་ཀྱིས་ཕྱེ་བའི་ངེས་དོན་ཀྱང་གདུལ་བྱ་འགའ་ཞིག་ལ་ངེས་དོན་ཡིན་

ཀྱང་ཐམས་ཅད་ལ་ངེས་དོན་མ་ཡིན་པའི་ཕྱིར་ན་མ་ཁྱབ། དེ་གཉིས་ཀྱིས་

དྲང་ངེས་ཕྱེ་བ་ཐམས་ཅད་ལ་མ་གྲགས་པ་མ་ཡིན་ཡང༌། ཁས་མི་ལེན་པ་

ཙམ་ཡིན་པའི་ཕྱིར། 

ཡང་ཁོ་ན་རེ། ལེགས་ལྡན་གྱིས་རྣལ་འབྱོར་སྤྱོད་པའི་མཚན་ཉིད་

གསུམ་གྱི་རྣམ་བཞག་མདོ་གང་གི་ཡང་དོན་དུ་མི་བཞེད་པར་ཐལ། དེས་

དབུ་མ་པའི་མཚན་ཉིད་གསུམ་གྱི་རྣམ་བཞག་མདོའ་ིདོན་དུ་ཁས་ལེན་

ཀྱང༌། དགོངས་འགྲེལ་ལས་བཤད་པའི་མཚན་ཉིད་གསུམ་གྱི་རྣམ་བཞག་

མདོའ་ིདོན་དུ་མི་བཞེད་པའི་ཕྱིར། ཞེས་འཆད་པ་ལ། ལེགས་ལྡན་གྱིས་

རྣལ་འབོྱར་སྤྱོད་པའི་མཚན་ཉིད་གསུམ་བཀག་པའི་ཐད་ཀྱི་ལེགས་བཤད་

སྙིང་པོ་ལས། དགོངས་འགྲེལ་ལས་མཚན་ཉིད་གསུམ་གསུངས་པའི་དོན་

རྣལ་འབྱོར་སྤྱོད་པ་བ་དག་གིས་ཇི་ལྟར་བཀྲལ་བ་ལྟར་མདོའ་ིདོན་མ་ཡིན་

པར་དབུ་མའི་དོན་དུ་འགྲེལ་པའི་ལམ་སྲོལ་འདི་ནི་ལེགས་ལྡན་གྱིས་ཕྱེ་

བ་ཞིབ་ཏུ་ནི་དབུ་མ་སྣང་བ་ལས་བཤད་དེ། ཞེས་གསུངས་པའི་ཕྱིར་ན་

མ་ཁྱབ། ལུང་དེའི་དོན་དེ་རྣལ་འབོྱར་སྤྱོད་པ་པས་མཚན་ཉིད་གསུམ་གྱི་

རྣམ་བཞག་བསྟན་པ་དེ་མདོའ་ིདོན་ཕལ་བ་དང༌། དབུ་མ་པའི་འདོད་པ་

ལྟར་གྱི་མཚན་ཉིད་གསུམ་གྱི་རྣམ་བཞག་དེ་མདོའ་ིདོན་གཙོ་བོ་ཡིན་ཞིང་

དྲང་ངེས་རྣམ་འབྱེད་ཀྱི་ཟིན་བྲིས།

འབྲས་སྤུངས་སྒོ་མང་གློག་རྡུལ་གཙུག་ལག་དེབ་ཨང་།༼༥༨༽
དབུ་མ་པའི་ལམ་སྲོལ་འདི་འབྱེད་པ་པོ་ལེགས་ལྡན་ཡིན་ཞེས་པའི་དོན་

ཡིན་པའི་ཕྱིར། རྩ་བར་འདོད་ན། རྣལ་འབྱོར་སྤྱོད་པ་པའི་ལུགས་དེ་ནང་

པ་སངས་རྒྱས་པའི་ལུགས་མ་ཡིན་པར་ཐལ། སློབ་དཔོན་ལེགས་ལྡན་གྱིས་

རྣལ་འབྱརོ་སྤྱདོ་པ་པའི་འདདོ་པ་ལྟར་གྱི་མཚན་ཉིད་གསུམ་གྱི་རྣམ་བཞག་

དེ་མདོ་གང་གི་ཡང་དོན་དུ་མི་བཞེད་པའི་ཕྱིར། 

བྱས་པ་ལ་ཁོ་ན་རེ། སེམས་ཙམ་པ་པའི་འདོད་པ་ལྟར་གྱི་མཚན་

ཉིད་གསུམ་གྱི་རྣམ་བཞག་དེ་མདོ་སྡེ་དགོངས་འགྲེལ་གྱི་དོན་མ་ཡིན་པར་

ཐལ། ལེགས་ལྡན་དང་ཀ་མ་ལ་ཤཱི་ལ་སོགས་ཀྱིས་དེ་ཀླུ་སྒྲུབ་ཀྱི་དགོངས་

པར་བཞེད་པའི་ཕྱིར། དེར་ཐལ། དེ་གཉིས་ཀྱིས་ཀླུ་སྒྲུབ་ཀྱི་དགོངས་པར་

བཀྲལ་བ་ཡདོ་པའི་ཕྱིར་ན་མ་ཁྱབ། རྟགས་གྲུབ་སྟེ། ལེགས་ལྡན་གྱིས་དེ་མད་ོ

སྡེ་དགོངས་འགྲེལ་གྱི་དངོས་བསྟན་བསྟན་བྱའི་གཙོ་བོ་ཡིན་ཞིང༌། སྟོང་

ཉིད་སྟོན་མི་རུང་བའི་གདུལ་བྱ་ལ་རེ་ཞིག་དེ་བསྟན་ནས་ཕྱིས་དགོངས་

དོན་མཐར་ཐུག་ལ་འཁྲིད་པར་བཞེད་པའི་ཕྱིར། དེར་ཐལ། དཔལ་ལྡན་ཟླ་

བ་གྲགས་པས་ཀྱང༌། དེ་དགོངས་འགྲེལ་གྱི་དངོས་བསྟན་བསྟན་བྱའི་གཙོ་

བོ་ཡིན་ཞིང༌། རང་གི་མཚན་ཉིད་ཀྱིས་སྟོང་པའི་སྟོང་པ་ཉིད་སྟོན་མི་རུང་

བའི་གདུལ་བྱ་ལ་རེ་ཞིག་དེ་བསྟན་ནས། མཐར་དགོངས་དོན་ལ་འཁྲིད་

པར་བཞེད་པའི་ཕྱིར། དབུ་མ་འཇུག་པ་ལས། རྣམ་པ་དེ་ལྟས་མད་ོསྡེ་གཞན་

ཡང་ནི། །དྲང་དོན་ཉིད་དུ་ལུང་འདིས་གསལ་བར་བྱེད། །ཅེས་དང༌། ལང་

གཤེགས་ལས་ཀྱང༌། ཇི་ལྟར་ནད་པ་ན་བ་ལ། །སྨན་པས་སྨན་ནི་གཏོང་བ་

ལྟར། །དེ་བཞིན་སངས་རྒྱས་སེམས་ཅན་ལ། །ཇི་ཙམ་བཟོད་པའི་ཆོས་སྟོན་

ཏོ། །ཞེས་གསུངས་པའི་ཕྱིར། བྱས་པ་ལ་ཁོ་ན་རེ། གང་ཟག་གི་བདག་ཡོད་



མཛད་པ་པོ། ཀུན་མཁྱེན་ཆེན་པོ་འཇམ་དབྱངས་བཞད་པའི་རྡོ་རྗེ།

འབྲས་
སྤུངས་

སྒོ་མང
་གློག་རྡུ

ལ་གཙུ
ག་ལག

་དེབ་ཨ
ང་།༼༥

༨༽

པར་སྟནོ་པའི་མད་ོདང༌། ཕུང་སགོས་རང་འཛིན་རྟགོ་པའི་ཞེན་གཞིར་རང་

གི་མཚན་ཉིད་ཀྱིས་གྲུབ་པར་དངོས་སུ་སྟོན་པའི་མདོ་རྣམས་ཀྱིས་རང་གི་

གདུལ་བྱ་སྒྲས་ཟིན་གྱི་བརྗོད་བྱ་ལ་སྤྱད་དུ་བཅུག་ནས། ཕྱིས་དགོངས་པ་

ལ་འཁྲིད་པ་མི་འཐད་པར་ཐལ། དྲང་དོན་གྱི་མདོ་ཡིན་ན། རང་གི་གདུལ་

བྱ་སྒྲས་ཟིན་གྱི་བརྗོད་བྱ་ལ་སྤྱད་དུ་བཅུག་ནས་ཕྱིས་དགོངས་པ་ལ་འཁྲིད་

པས་མ་ཁྱབ་པའི་ཕྱིར་ན་མ་ཁྱབ། མ་གྲུབ་ན། བསྒྱུར་བ་ལ་ལྡེམ་པའོ་ིདགངོས་

པའི་མདོའ་ིནང་ཚན་གྱི། ཕ་དང་མ་ནི་བསད་བྱ་ཞིང༌། །ཞེས་པ་ནས། ཉིད་

དུ་འགྱུར་ཞེས་པའི་མདོ་ཆོས་ཅན། རང་གི་ཆེད་དུ་བྱ་བའི་གདུལ་བྱ་ལ་

སྒྲས་ཟིན་གྱི་བརྗོད་བྱ་སྤྱོད་དུ་བཅུག་ནས་ཕྱིས་དགོངས་པ་ལ་འཁྲིད་པར་

ཐལ། དྲང་དོན་གྱི་མདོ་ཡིན་ན་དེ་ཡིན་པས་ཁྱབ་པའི་ཕྱིར། རྟགས་ཁས། 

འདོད་མི་ནུས་ཏེ། དེའི་སྒྲས་ཟིན་གྱི་དེ་དེའི་བརྗོད་བྱ་མ་ཡིན་པའི་ཕྱིར་

དང༌། ཕ་མ་གཉིས་གསད་བྱར་བསྟན་པ་དེའི་སྒྲས་ཟིན་ཡིན་ཡང་དེའི་

སྒྲས་ཟིན་གྱི་བརྗོད་བྱ་མ་ཡིན་པའི་ཕྱིར་ཏེ། དེའི་མིང་གིས་བཏགས་པའི་

སྲིད་སྲེད་གཉིས་དེའི་བརྗོད་བྱར་འཇོག་དགོས་པའི་ཕྱིར། ཐལ་འགྱུར་

པའི་ཐད་ཀྱི་ལེགས་བཤད་སྙིང་པ་ོལས། ཕ་དང་མ་ནི་གསད་བྱ་ཞིང༌། །ཞེས་

གསུངས་པ་ལྟར། སྒྲས་ཟིན་བརྗོད་བྱའི་དོན་མིན་ཡང་སྨྲ་བ་པོའ་ིབརྗོད་

འདོད་ཀྱི་དབང་གིས་དོན་སྲིད་སྲེད་བརྗོད་བྱའི་དོན་ཡིན་པ་ལྟར་འདི་ལ་

བྱར་མེད་དེ། གསུང་བ་པོས་འདིའི་གདུལ་བྱ་ལ་དངོས་བསྟན་གྱི་དོན་དེ་

ཉིད་འཛིན་དུ་གཞུག་པར་བཞེད་པའི་ཕྱིར་རོ། །དེས་ན་འདི་ལ་བརྗོད་བྱ་

ཞིག་བསྟན་དགོས་ལ། སྒྲས་ཟིན་ལས་གཞན་པའི་བརྗོད་བྱ་བསྟན་དུ་མེད་

པའི་ཕྱིར་དངོས་ཟིན་གྱི་བརྗོད་བྱ་འདིའི་བརྗོད་བྱར་བྱ་དགོས་ཤིང༌། ཞེས་

དྲང་ངེས་རྣམ་འབྱེད་ཀྱི་ཟིན་བྲིས།

འབྲས་སྤུངས་སྒོ་མང་གློག་རྡུལ་གཙུག་ལག་དེབ་ཨང་།༼༥༨༽
གསུངས་པའི་ཕྱིར། བྱས་པ་ལ་ཁོ་ན་རེ། འཕགས་པ་ཡབ་སྲས་དང་ལེགས་

ལྡན་དང་ཞི་འཚོ་ཡབ་སྲས་རྣམས་ཀྱིས་ས་བཅུ་པ་ལས། ཁམས་གསུམ་པོ་

འདི་དག་ཐམས་ཅད་སེམས་ཙམ་མོ། །ཞེས་དང༌། ལང་གཤེགས་ལས་ཀྱང༌། 

ཕྱི་རོལ་སྣང་བ་ཡོད་མིན་ཏེ། །འཇིག་རྟེན་ལུས་དང་ལོངས་སྤྱོད་གནས། 

།འདྲ་བར་སེམས་ནི་སྣང་བས་ན། །སེམས་ཙམ་དུ་ནི་ཡོད་སྨྲའ།ོ །ཞེས་པའི་

མདོ་རྣམས་དྲང་དོན་དུ་འགྲེལ་ཚུལ་མཚུངས་པར་ཐལ། དེ་རྣམས་ཀྱིས་

མདོ་དྲང་དོན་དུ་འགྲེལ་བར་མཚུངས་པའི་ཕྱིར་ན་མ་ཁྱབ། རྟགས་གྲུབ་

སྟེ། དེ་རྣམས་ཀྱིས་མདོ་དེ་དག་ཀུན་རྫོབ་བདེན་པ་གཙོ་བོར་དངོས་སུ་

སྟོན་པའི་མདོ་ཡིན་པས་དྲང་དོན་གྱི་མདོར་མཐུན་པར་བཞེད་པའི་ཕྱིར། 

དང་པོ་གྲུབ་སྟེ། ལེགས་བཤད་སྙིང་པོ་ལས། འདི་ལ་དབུ་མ་པ་གཞན་དག་

ཕྱི་རོལ་དང་ཤེས་པ་ཡོད་མཉམ་དུ་སྨྲ་བ་དང༌། དབུ་མ་པ་ཁ་ཅིག་དང༌། 

རྣམ་རིག་པ་ནང་གི་ཤེས་པ་ཡོད། ཕྱི་རོལ་མེད་ཅེས་སྨྲ་བ་ཐམས་ཅད་ཀྱང་

ཡོད་ན་རང་གི་མཚན་ཉིད་ཀྱིས་གྲུབ་ཅིང་རང་གི་མཚན་ཉིད་ཀྱིས་མེད་

ན་མེད་པར་སྨྲ་བ་ཁོ་ནའ།ོ །ཞེས་གསུངས་པའི་ཕྱིར། རྟགས་གཉིས་པ་གྲུབ་

སྟེ། ལེགས་བཤད་སྙིང་པོ་ལས། ས་བཅུ་པ་ལས་ཁམས་གསུམ་སེམས་ཙམ་

དུ་གསུངས་པས་ཀྱང་ཕྱི་རོལ་བཀག་པ་མ་ཡིན་པར་བཞེད་པས་ཕྱི་རོལ་

བཀག་པ་དེ་མདོ་གང་གི་ཡང་དོན་མ་ཡིན་པར་བཞེད་དམ་དཔྱད་པར་

བྱའ།ོ །ཞེས་གསུངས་པའི་ཕྱིར། རྟགས་གསུམ་པ་གྲུབ་སྟེ། ཟླ་གྲགས་ཀྱིས་ས་

བཅུ་པའི་མད་ོལས། ཁམས་གསུམ་པ་ོའདི་ནི་སེམས་ཙམ་མ་ོཞེས་པའི་ཙམ་

སྒྲས་མུ་སྟེགས་པས་བཏགས་པའི་བདག་སེམས་ལས་གཞན་པའི་འཇིག་

རྟེན་པའི་བྱེད་པ་པོ་འགོག་པར་བཞེད་དེ། ལང་གཤེགས་ལས། ཕྱི་རོལ་



མཛད་པ་པོ། ཀུན་མཁྱེན་ཆེན་པོ་འཇམ་དབྱངས་བཞད་པའི་རྡོ་རྗེ།

འབྲས་
སྤུངས་

སྒོ་མང
་གློག་རྡུ

ལ་གཙུ
ག་ལག

་དེབ་ཨ
ང་།༼༥

༨༽

སྣང་བ་ཡོད་མིན་ཏེ། །ཞེས་པའི་ཙམ་སྒྲས་ལེགས་ལྡན་ལྟར་ཕྱི་རོལ་གྱི་དོན་

མ་བཀག་པར་མི་བཞེད་ཅིང་བཀག་ཀྱང་དྲང་དོན་གྱི་མདོར་བཞེད་པའི་

ཕྱིར། ལེགས་བཤད་སྙིང་པོའ་ིལུང་ཡང་ས་བཅུ་པ་ལས། ཁམས་གསུམ་པོ་

སེམས་ཙམ་དུ་གསུངས་པའི་ཙམ་གྱི་སྒྲས་དེ་དག་འགོག་པ་ནི་མདོ་དེའི་

དོན་མིན་ཏེ། སེམས་ལས་གཞན་པའི་འཇིག་རྟེན་གྱི་བྱེད་པ་པོ་བཀག་པར་

མདོ་ལས་གསལ་བར་གསུངས་པ་ལེགས་ལྡན་དང་འདྲའ།ོ །ཕྱི་རོལ་སྣང་བ་

ཡོད་མིན་ཏེ། །ཞེས་སོགས་ཀྱི་ལུང་དེས་ཕྱི་རོལ་མ་བཀག་ཅེས་ལེགས་ལྡན་

གྱིས་འཆད་པ་ལྟར་ཟླ་བས་མི་བཞེད་ཀྱི་མད་ོསྡེ་དེས་དེ་ལྟར་བསྟན་ཀྱང་དེ་

དྲང་དོན་ཡིན་ཞེས་འགྲེལ་ལོ། །ཞེས་གསུངས་པའི་ཕྱིར། 

བྱས་པ་ལ་ཁོ་ན་རེ། དབུ་སེམས་ཀྱི་མཚན་ཉིད་གསུམ་གྱི་ངོ་བོ་

ཉིད་མེད་ཚུལ་མི་འདྲ་ཡང་སེམས་ཙམ་པའི་ལུགས་གཞིར་བཞག་པ་ལ། 

དགོངས་འགྲེལ་ལས་མཚན་ཉིད་གསུམ་མདོར་བསྟན་གྱི་གཞུང་ལ་འཁྲུལ་

ནས་ཤེར་ཕྱིན་གྱི་མདརོ་ཆསོ་ཐམས་ཅད་ང་ོབ་ོཉིད་མེད་པར་གསུངས་པའི་

ང་ོབ་ོཉིད་ཡིན་ན། མཚན་ཉིད་གསུམ་མདརོ་བསྟན་གྱི་སྐབས་ཀྱི་ང་ོབ་ོཉིད་

མེད་པ་གསུམ་པོ་གང་རུང་གི་སྟེང་གི་མེད་རྒྱུའི་ངོ་བོ་ཉིད་ཡིན་པས་ཁྱབ་

ཟེར་བ་དང༌། ཆོས་ཐམས་ཅད་ངོ་བོ་ཉིད་མེད་པར་གསུངས་པའི་ཚིག་ཟུར་

གྱི་ང་ོབ་ོཉིད་ཡང་ཡིན་ཀུན་བཏགས་ཡང་ཡིན་པའི་གཞི་མཐུན་པ་ཡིན་ན། 

ཆོས་ཀྱི་བདག་མེད་ཀྱི་དབང་དུ་བྱས་པའི་ཀུན་བཏགས་ཀྱི་སྟེང་གི་མེད་

རྒྱུའི་ངོ་བོ་ཉིད་ཡིན་པས་ཁྱབ་ཟེར་ན། དུས་གསུམ་གྱི་ངོ་བོ་ཉིད་གསུམ་

མམ། སྐྱེ་འགག་གནས་གསུམ་གྱི་ངོ་བོ་ཉིད་གསུམ་དང་བྱིས་པས་གཙང་

བདེ་རྟག་བདག་དང་ཀུན་བཏགས་ངོ་བོ་ཉིད་སོགས་སུ་བཟུང་བའི་ངོ་བོ་

དྲང་ངེས་རྣམ་འབྱེད་ཀྱི་ཟིན་བྲིས།

འབྲས་སྤུངས་སྒོ་མང་གློག་རྡུལ་གཙུག་ལག་དེབ་ཨང་།༼༥༨༽
ཉིད་བརྒྱད་པོ་ཆོས་ཅན། མཚན་ཉིད་གསུམ་མདོར་བསྟན་གྱི་སྐབས་ཀྱི་ངོ་

བོ་ཉིད་མེད་པ་གསུམ་པོ་གང་རུང་གི་སྟེང་གི་མེད་རྒྱུའི་ངོ་བོ་ཉིད་དེ་ཡིན་

པར་ཐལ། ཤེར་ཕྱིན་གྱི་མདརོ་ཆསོ་ཐམས་ཅད་ང་ོབ་ོཉིད་མེད་པར་གསུངས་

པའི་ཚིག་ཟུར་གྱི་ངོ་བོ་ཉིད་ཡིན་པའི་ཕྱིར། དེར་ཐལ། ཤེར་ཕྱིན་གྱི་མདོར་

དུས་གསུམ་གྱི་ང་ོབ་ོཉིད་གསུམ་མམ། སྐྱེ་འགག་གནས་གསུམ་གྱི་ང་ོབ་ོཉིད་

གསུམ་དང་བྱིས་པས་གཙང་བདེ་རྟག་བདག་སོགས་སུ་བཟུང་བའི་ངོ་བོ་

ཉིད་མེད་པ་ལ་དགངོས་ནས་ཆསོ་ཐམས་ཅད་ང་ོབ་ོཉིད་མེད་པར་གསུངས་

པའི་ཕྱིར། དེར་ཐལ། རྗེ་བཙུན་བྱམས་པའི་མད་ོསྡེ་རྒྱན་ལས། རང་དང་རང་

གི་མཚན་ཉིད་དུ། །མེད་ཕྱིར་རང་གི་ངོ་བོ་ལ། །མི་གནས་ཕྱིར་དང་འཛིན་

བཞིན་དུ། །མེད་ཕྱིར་ང་ོབོ་ཉིད་མེད་འདོད། །ཅེས་དང༌། ལེགས་བཤད་སྙིང་

པ་ོལས་ཀྱང༌། འདུས་བྱས་ཀྱི་མཚན་ཉིད་གསུམ་དུ་བྱིས་པས་ཞེན་པ་བཞིན་

གྱི་ངོ་བོ་ཉིད་མེད་པ་ལ་དགོངས་ནས་ངོ་བོ་ཉིད་མེད་པར་གསུངས་པར་

བཤད་དོ། །ཞེས་གསུངས་པའི་ཕྱིར།

བྱས་པ་ལ་ཁོ་ན་རེ། དུས་གསུམ་གྱི་ངོ་བོ་ཉིད་སྐྱེ་འགག་གནས་

གསུམ་གྱི་ངོ་བོ་ཉིད་དང༌། བྱིས་པས་གཙང་བདེ་རྟག་བདག་སོགས་སུ་

བཟུང་བའི་ངོ་བོ་ཉིད་ལྔ་པོ་དེ་མཚན་ཉིད་གསུམ་མདོར་བསྟན་གྱི་སྐབས་

ཀྱི་ངོ་བོ་ཉིད་མེད་པ་གསུམ་པོ་གང་རུང་གི་སྟེང་དུ་མེད་རྒྱུའི་ངོ་བོ་ཉིད་

དེར་འདུས་ཟེར་ན། དུས་གསུམ་གྱི་ང་ོབ་ོཉིད་དམ་སྐྱེ་འགག་གནས་གསུམ་

གྱི་ངོ་བོ་ཉིད་དང༌། བྱིས་པས་གཙང་བདེ་རྟག་བདག་སོགས་སུ་ཞེན་པའི་

ངོ་པོ་ཉིད་སོགས་ལྔ་བོ་རེ་རེ་ནས་དེར་མ་འདུས་པར་ཐལ། ཤེར་ཕྱིན་གྱི་

མདོར་ཆོས་ཐམས་ཅད་ངོ་བོ་ཉིད་མེད་པར་གསུངས་པའི་དགོངས་པར་དེ་

འབྲས་
སྤུངས་

སྒོ་མང
་གློག་རྡུ

ལ་གཙུ
ག་ལག

་དེབ་ཨ
ང་།༼༥

༨༽

དག་སོ་སོར་འཇོག་དགོས་པའི་ཕྱིར་ཏེ། ལེགས་བཤད་སྙིང་པོ་ལས་ཀྱང༌། 

ཀུན་བཏུས་ལས། དེ་གཉིས་དང་ངོ་བོ་ཉིད་མེད་པ་གསུམ་ལ་དགོངས་ནས་

ཤིན་ཏུ་རྒྱས་པ་ལས་ཀྱང་ངོ་བོ་ཉིད་མེད་པར་གསུངས་པར་བཤད་དོ་ཞེས་

གསུངས་པའི་ཕྱིར། གཞན་ཡང་དེ་ལྔ་པོ་ཆོས་ཅན། ཆོས་བདག་ཡིན་པར་

ཐལ། མདོར་བསྟན་གྱི་ཀུན་བཏགས་ཀྱི་སྟེང་གི་མེད་རྒྱུའི་ངོ་བོ་ཉིད་ཡིན་

པའི་ཕྱིར། ཁྱབ་པ་ཁས། རྟགས་ཁས། འདོད་མི་ནུས་སོ། །ཡང་ཁ་ཅིག་གིས། 

ཤེར་ཕྱིན་གྱི་མདོར་ཆོས་ཐམས་ཅད་ངོ་བོ་ཉིད་མེད་པར་གསུངས་པའི་ངོ་

བ་ོཉིད་ཡང་ཡིན་ཀུན་བཏགས་ཡང་ཡིན་པའི་གཞི་མཐུན་པ་ཡིན་ན། ཀུན་

བཏགས་ཀྱི་སྟེང་གི་དགག་རྒྱུའི་ངོ་བོ་ཉིད་ཡིན་པས་ཁྱབ་ཟེར་ན། དུས་

གསུམ་གྱི་ངོ་བོ་ཉིད་དང་སྐྱེ་འགག་གནས་གསུམ་གྱི་ངོ་བོ་ཉིད་དང་མི་

གཙང་བའི་ལུས་ལ་བྱིས་པས་གཙང་བར་ཞེན་པའི་སྒྲིབ་པ་སོགས་རེ་རེ་

ནས་ཆོས་ཅན། དེར་ཐལ། དེའི་ཕྱིར། འཁོར་གསུམ། ཡང་ཁ་ཅིག །ཤེར་

ཕྱིན་གྱི་མདོར་ཆོས་ཐམས་ཅད་ངོ་བོ་ཉིད་མེད་པར་བཤད་པའི་ངོ་བོ་ཉིད་

དེ་ཡིན་ན་ཆོས་བདག་དང་ཀུན་བཏགས་གང་རུང་ཡིན་པས་ཁྱབ་ཟེར་

ན། རྣམ་དག་ལམ་གྱི་དམིགས་པ་སྟེ་གཞལ་བྱ་ལ་དོན་དམ་དུ་བྱས་པའི་

དོན་དམ་དེ་ཆོས་ཅན། དེར་ཐལ། དེའི་ཕྱིར། དེར་ཐལ། གཟུགས་ནས་རྣམ་

མཁྱེན་གྱི་བར་གྱི་ཆོས་རེ་རེའི་སྟེང་གི་གཞན་དབང་གི་ཆོས་རྣམས་གང་

དུ་དོན་དམ་པར་མ་གྲུབ་པར་བཞག་པའི་མེད་རྒྱུའི་ངོ་བོ་ཉིད་དེ་ཡིན་པའི་

ཕྱིར། ཞེས་འཆད་པ་ལ། དགོངས་འགྲེལ་ལས། དེ་ལྟར་གཟུགས་ཕུང་ལ་ཇི་

ལྟར་སྦྱར་བ་བཞིན་དུ་ཕུང་པོ་ལྷག་མ་བཞི་དང་སྐྱེ་མཆེད་བཅུ་གཉིས་དང་

རྟེན་འབྲེལ་བཅུ་གཉིས་དང༌། ཟས་བཞི་དང་ཁམས་དྲུག་དང་བཅོ་བརྒྱད་

དྲང་ངེས་རྣམ་འབྱེད་ཀྱི་ཟིན་བྲིས།

འབྲས་སྤུངས་སྒོ་མང་གློག་རྡུལ་གཙུག་ལག་དེབ་ཨང་།༼༥༨༽
པོ་རེ་རེ་ལ་ཡང་མཚན་ཉིད་གསུམ་གསུམ་སྦྱར་བར་གསུངས་སོ། །ཞེས་

དང༌། སུམ་ཅུ་པ་ལས། ངོ་བོ་ཉིད་ནི་རྣམ་གསུམ་གྱི། །ངོ་བོ་ཉིད་མེད་རྣམ་

གསུམ་ལ། །དགངོས་ནས་ཆསོ་རྣམས་ཐམས་ཅད་ནི། །ང་ོབ་ོཉིད་མེད་བསྟན་

པ་ཡིན། །ཞེས་གསུངས་པའི་ཕྱིར། 

བྱས་པ་ལ་ཁ་ོན་རེ། འཇགོ་ཚུལ་དང་པའོ་ིདབང་དུ་བྱས་པའི་དནོ་

དམ་པ་ང་ོབ་ོཉིད་མེད་པ་དེ་གཞན་དབང་ཁ་ོན་ལ་འཇགོ་གཞན་གཉིས་ལ་

མི་འཇོག་ཟེར་བ་དང༌། འཇོག་ཚུལ་གཉིས་པའི་དབང་དུ་བྱས་པའི་དོན་

དམ་པ་ངོ་བོ་ཉིད་མེད་པ་དེ་ཡོངས་གྲུབ་ཁོ་ན་ལ་འཇོག །གཞན་དབང་

དང་ཀུན་བཏགས་ལ་མི་འཇོག་ཟེར་ན། དེ་མི་འཐད་པར་ཐལ། གཟུགས་

ནས་རྣམ་མཁྱེན་གྱི་བར་གྱི་ཆོས་ཐམས་ཅད་ཀྱི་སྟེང་གི་དོན་དམ་པ་ངོ་

བོ་ཉིད་མེད་པ་གཉིས་རེ་ཡོད་པའི་ཕྱིར། དེར་ཐལ། གཟུགས་ནས་རྣམ་

མཁྱེན་གྱི་བར་གྱི་ཆོས་ཐམས་ཅད་ཀྱི་སྟེང་གི་གཞན་དབང་རྣམ་དག་ལམ་

གྱི་དམིགས་པས་དམིགས་པ་མཐར་ཐུག་དོན་དམ་དུ་བྱས་པས་དེར་མ་

གྲུབ་པས་དོན་དམ་པ་ངོ་བོ་ཉིད་མེད་པ་རེ་འཇོག་པ་གང་ཞིག །དགག་

བྱ་ཆོས་བདག་དོན་དམ་དུ་བྱས་པས་དེར་མ་གྲུབ་པས་དོན་དམ་པ་ངོ་བོ་

ཉིད་མེད་པ་རེ་འཇོག་པ་སེམས་ཙམ་པ་དང་ཐལ་རང་གསུམ་གའི་འདོད་

ཚུལ་ལ་ཁྱད་པར་ཅུང་ཟད་ཀྱང་མེད་པའི་ཕྱིར། རྟགས་གཉིས་པ་རྟོག་གེ་

འབར་བ་དང༌། དབུ་མ་སྣང་བ་ལྟར་འཆད་པར་འགྱུར་སླ་ལ། རྟགས་དང་

པ་ོམ་གྲུབ་ན། གཟུགས་ནས་རྣམ་མཁྱེན་གྱི་བར་གྱི་ཆསོ་ཐམས་ཅད་ཀྱི་སྟེང་

གི་དོན་དམ་པ་ངོ་བོ་ཉིད་མེད་པ་རེ་འཇོག་པར་ཐལ། གཟུགས་ནས་རྣམ་

མཁྱེན་གྱི་བར་གྱི་ཆོས་ཐམས་ཅད་ཀྱི་སྟེང་གི་གཞན་དབང་རྣམ་དག་ལམ་

འབྲས་
སྤུངས་

སྒོ་མང
་གློག་རྡུ

ལ་གཙུ
ག་ལག

་དེབ་ཨ
ང་།༼༥

༨༽

གྱི་དམིགས་པས་དམིགས་པ་མཐར་ཐུག་དནོ་དམ་དུ་བྱས་པས་དེར་མ་གྲུབ་

པས་འཇོག་ཚུལ་དང་པོའ་ིདབང་དུ་བྱས་པས་དོན་དམ་པ་ངོ་བོ་ཉིད་མེད་

པ་རེ་དགོས་པ་གང་ཞིག །ཡོངས་གྲུབ་དགག་བྱ་ཆོས་བདག་དོན་དམ་དུ་

བྱས་པས་དེར་མ་གྲུབ་པས་དོན་དམ་པ་ངོ་བོ་ཉིད་མེད་པར་འཇོག་པའི་

ཕྱིར། དང་པོ་གྲུབ་སྟེ། གཟུགས་ནས་རྣམ་མཁྱེན་གྱི་བར་གྱི་ཀུན་རྫོབ་ཀྱི་

ཆོས་ལ་དེ་ལྟར་འཇོག་པར་མ་ཟད་སྟོང་ཉིད་བཅོ་བརྒྱད་ལ་ཡང་དོན་དམ་

པ་ངོ་བོ་ཉིད་མེད་པ་རེ་འཇོག་པའི་ཕྱིར། དེར་ཐལ། སྟོང་ཉིད་བཅོ་བརྒྱད་

རང་རང་གི་གནས་ལུགས་འཚོལ་བའི་རིགས་ཤེས་རྗེས་དཔག་ཚད་མས་

སྡོད་ལུགས་སུ་མ་རྙེད་བར་གནས་ལུགས་སུ་མ་གྲུབ་པའི་དོན་དམ་པ་ངོ་

བོ་ཉིད་མེད་པ་རེ་འཇོག་པའི་ཕྱིར། དེར་ཐལ། དེ་རང་གི་གནས་ལུགས་སུ་

མ་གྲུབ་པའི་ཕྱིར་ཞེས་པའི་དྲི་བ་དང་པོ་འཆད་པར་བྱེད་པ་ལ། དགོངས་

འགྲེལ་ལས། ཆོས་རྣམས་ཀྱི་དོན་དམ་པ་ངོ་བོ་ཉིད་མེད་པ་གང་ཞེ་ན། ཞེས་

པའི་གཞུང་གི་དེའི་ལན་དེ་ཉིད་འཆད་པར་བྱེད་པ་ལ། རྟེན་ཅིང་འབྲེལ་

བར་འབྱུང་བ་ཆསོ་གང་དག་སྐྱེ་བ་ང་ོབ་ོཉིད་མེད་པ་ཉིད་ཀྱི་ང་ོབ་ོཉིད་མེད་

པ་དེ་དག་ནི་དོན་དམ་པ་ངོ་བོ་ཉིད་མེད་པ་ཉིད་ཀྱི་ངོ་བོ་ཉིད་མེད་པ་ཉིད་

ཡང་ཡིན་ནོ། །ཞེས་གསུངས་པའི་ཕྱིར། ཁྱབ་སྟེ། གཟུགས་ནས་རྣམ་མཁྱེན་

གྱི་བར་གྱི་ཆོས་ཐམས་ཅད་ལ་སྐྱེ་བ་ངོ་བོ་ཉིད་མེད་ཚུལ་རེ་འཇོག་རྒྱུ་ཡོད་

པའི་ཕྱིར། ཞེས་པའི་ལན་དེ་ཉིད་འཆད་པར་བྱེད་པ་ལ། དགོངས་འགྲེལ་

ལས། ཆསོ་རྣམས་ཀྱི་སྐྱེ་བ་ང་ོབ་ོཉིད་མེད་པ་ཉིད་གང་ཞེ་ན། ཆསོ་རྣམས་ཀྱི་

གཞན་གྱི་དབང་གི་མཚན་ཉིད་གང་ཡིན་པའ།ོ །ཞེས་གསུངས་པའི་ཕྱིར། 

བྱས་པ་ལ་ཁོ་ན་རེ། གཟུགས་ནས་རྣམ་མཁྱེན་གྱི་བར་གྱི་ཆོས་

དྲང་ངེས་རྣམ་འབྱེད་ཀྱི་ཟིན་བྲིས།

འབྲས་སྤུངས་སྒོ་མང་གློག་རྡུལ་གཙུག་ལག་དེབ་ཨང་།༼༥༨༽
ཐམས་ཅད་ཀྱི་སྟེང་གི་དོན་དམ་པ་ངོ་བོ་ཉིད་མེད་པ་གཉིས་རེ་འཇོག་པ་

དེ་མི་འཐད་པར་ཐལ། འཇོག་ཚུལ་དང་པོའ་ིདབང་དུ་བྱས་པའི་དོན་དམ་

པ་ངོ་བོ་ཉིད་མེད་པ་དེ་གཞན་དབང་ལ་སྦྱར་ནས་བཤད། འཇོག་ཚུལ་

གཉིས་པའི་དབང་དུ་བྱས་པའི་དོན་དམ་པ་ངོ་བོ་ཉིད་མེད་པ་དེ་ཡོངས་

གྲུབ་ལ་སྦྱར་ནས་མདོ་འདིར་དངོས་སུ་བརྗོད་པའི་ཕྱིར་ན་མ་ཁྱབ། རྟགས་

གྲུབ་སྟེ། གཟུགས་ནས་རྣམ་མཁྱེན་གྱི་བར་གྱི་ཆོས་རྣམས་རང་རང་གི་སྡོད་

ལུགས་སུ་གྲུབ་པ་དེ་འཇོག་ཚུལ་དང་པོའ་ིདབང་དུ་བྱས་པའི་དོན་དམ་པ་

ངོ་བོ་ཉིད་མེད་པ་དང༌། གཟུགས་ནས་རྣམ་མཁྱེན་གྱི་བར་གྱི་ཆོས་རྣམས་

ཀྱི་སྟེང་གི་ཡོངས་གྲུབ་ཆོས་བདག་གི་ངོ་བོ་ཉིད་དུ་མ་གྲུབ་པ་དེ་འཇོག་

ཚུལ་གཉིས་པའི་དབང་དུ་བྱས་པའི་དནོ་དམ་པ་ང་ོབ་ོཉིད་མེད་པར་འཇགོ་

པའི་ཕྱིར། དེར་ཐལ། འཇོག་ཚུལ་དང་པོའ་ིདབང་དུ་བྱས་པའི་ཚིག་ཟུར་གྱི་

མེད་རྒྱུའི་ང་ོབ་ོདང༌། འཇགོ་ཚུལ་གཉིས་པའི་དབང་དུ་བྱས་པའི་མེད་རྒྱུའི་

ངོ་བོ་གཉིས་འགལ་བའི་ཕྱིར་ན་མ་ཁྱབ། འཇོག་ཚུལ་གཉིས་ཀའི་དབང་

དུ་བྱས་པའི་དོན་དམ་པ་ངོ་བོ་ཉིད་མེད་པ་གཉིས་གནས་ལུགས་སུ་འཇོག་

པར་འདྲ་ཡང་འཇོག་ཚུལ་དང་པོའ་ིདབང་དུ་བྱས་པའི་དོན་དམ་པ་ངོ་བོ་

ཉིད་ཅེས་པའི་ཚིག་ཟུར་གྱི་ངོ་བོ་ཉིད་དེ་དོན་དམ་ཁོ་ན་ལ་འཇོག །འཇོག་

ཚུལ་གཉིས་པའི་དབང་དུ་བྱས་པའི་མེད་རྒྱུའི་ངོ་བོ་ཉིད་དེ་ཆོས་བདག་ལ་

འཇགོ་པའི་ཕྱིར། དང་པ་ོགྲུབ་སྟེ། ལེགས་བཤད་སྙིང་པ་ོལས། གཞན་དབང་

ནི་དོན་དམ་པའི་དོན་དམ་དུ་མེད་པས་དོན་དམ་པ་ངོ་བོ་ཉིད་ཅེས་བྱ་སྟེ། 

ཞེས་གསུངས་པའི་ཕྱིར། གཉིས་པ་གྲུབ་སྟེ། དགོངས་འགྲེལ་ལས། ཆོས་

རྣམས་ཀྱི་ཆོས་བདག་མེད་པ་གང་ཡིན་པ་དེ་ནི་དེ་དག་གི་ངོ་བོ་ཉིད་མེད་



མཛད་པ་པོ། ཀུན་མཁྱེན་ཆེན་པོ་འཇམ་དབྱངས་བཞད་པའི་རྡོ་རྗེ།

འབྲས་
སྤུངས་

སྒོ་མང
་གློག་རྡུ

ལ་གཙུ
ག་ལག

་དེབ་ཨ
ང་།༼༥

༨༽

ཅེས་བྱ་སྟེ། དེ་ནི་དོན་དམ་པ་ཡིན་ལ་དོན་དམ་པ་ནི་ཆོས་ཐམས་ཅད་ཀྱི་

ངོ་བོ་ཉིད་མེད་པ་ཉིད་ཀྱིས་རབ་ཏུ་ཕྱེ་བ་ཡིན་པས་དེའི་ཕྱིར་དོན་དམ་པ་

ངོ་བོ་ཉིད་མེད་པ་ཉིད་ཅེས་བྱའ།ོ །ཞེས་གསུངས་པའི་ཕྱིར། 

བྱས་པ་ལ་ཁོ་ན་རེ། དགོངས་འགྲེལ་ལས། འཇོག་ཚུལ་དང་པོའ་ི

དབང་དུ་བྱས་པའི་དོན་དམ་པ་ངོ་བོ་ཉིད་མེད་པ་ཉིད་ཅེས་པའི་ཚིག་ཟུར་

གྱི་མེད་རྒྱུའི་ངོ་བོ་དེ་ཡོངས་གྲུབ་ཁོ་ན་ལ་འཇོག་པ་དེ་མི་འཐད་པར་ཐལ། 

གཞན་དབང་དེ་ལ་འཇོག་པའི་ཕྱིར། དེར་ཐལ། གཞན་དབང་རྣམ་དག་

ལམ་གྱི་དམིགས་པས་དམིགས་པ་ལ་དོན་དམ་དུ་བྱས་པས་དེར་མ་གྲུབ་

པ་འཇོག་ཚུལ་དང་པོའ་ིདབང་དུ་བྱས་པའི་དོན་དམ་པ་ངོ་བོ་ཉིད་མེད་

པའི་གོ་དོན་དུ་འཇོག་པའི་ཕྱིར་ན་མ་ཁྱབ། གཞན་ཡང༌། འཇོག་ཚུལ་དང་

པོའ་ིདབང་དུ་བྱས་པའི་དོན་དམ་པ་ངོ་བོ་ཉིད་མེད་ཅེས་པའི་ཚིག་ཟུར་གྱི་

མེད་རྒྱུའི་ང་ོབ་ོཉིད་ཀྱི་དནོ་དུ་འཇགོ་པ་མིན་གྱི་རྣམ་དག་ལམ་གྱི་དམིགས་

པས་དམིགས་པ་ལ་དོན་དམ་དུ་བྱས་པའི་དེར་མ་གྲུབ་པ་འཇོག་ཚུལ་དང་

པོའ་ིདབང་དུ་བྱས་པའི་དོན་དམ་པ་ངོ་བོ་ཉིད་མེད་པའི་དོན་དུ་འཇོག་

པ་སྔར་ལས་མ་འདས་པ་ཡིན་པའི་ཕྱིར། གཞན་ཡང༌། སེམས་ཙམ་པའི་

སྐབས་སུ་མ་ཟད་དབུ་མ་ཐལ་རང་གཉིས་ཀས་ཀྱང་ཤེར་ཕྱིན་གྱི་མདོར་

ཆོས་ཐམས་ཅད་ངོ་བོ་ཉིད་མེད་ཅེས་དེའི་ཚིག་ཟུར་གྱི་མེད་རྒྱུའི་ངོ་བོ་དེ་

དགག་བྱའི་བདག་ཁོ་ན་ལ་བྱེད་པ་དེ་མི་འཐད་པར་ཐལ། དེའི་མེད་རྒྱུའི་

ངོ་བོ་དེ་གནས་ལུགས་ལ་བྱས་ནས་དེར་མ་གྲུབ་པའི་ངོ་བོ་ཉིད་མེད་པ་

གཅིག་དང༌། དེ་རང་གི་དགག་བྱའི་བདག་ལ་བདེན་གྲུབ་ཀྱི་ངོ་བོ་ཉིད་དུ་

བྱས་ནས་དེར་མ་གྲུབ་པའི་ངོ་བོ་ཉིད་མེད་པ་གཅིག་དང་གཉིས་ཡོད་པའི་

དྲང་ངེས་རྣམ་འབྱེད་ཀྱི་ཟིན་བྲིས།

འབྲས་སྤུངས་སྒོ་མང་གློག་རྡུལ་གཙུག་ལག་དེབ་ཨང་།༼༥༨༽
ཕྱིར། དེར་ཐལ། རང་རྒྱུད་པས་རྟོག་གེ་འབར་བ་ལས། དོན་དམ་པ་ངོ་བོ་

ཉིད་མེད་པ་ཞེས་བྱ་བ་ལ་སོགས་པ་ཞེས་པ་ནས་ཀུན་བཏགས་ཀྱི་སྟེང་གི་

དགག་རྒྱུའི་བདག་ཤེས་རབ་སྒྲོན་མེ་ལས་སྔར་བཤད་ཟིན་ཏོ། །ཐལ་འགྱུར་

བའི་འཇུག་འགྲེལ་ལས། བཤད་པ་འདི་བཞིན་བྱའ།ོ །ཞེས་དང༌། ཡང་དེ་

ལ་དེར་ཞེས་པའི་ཐད་ཀྱི་ལེགས་བཤད་སྙིང་པོ་ལས། གཟུགས་ནས་སངས་

རྒྱས་ཀྱི་བར་ལ་ངོ་བོ་ཉིད་དུ་བཏགས་པ་ཀུན་བཏགས་སུ་བཤད་པས་ངོ་བོ་

ཉིད་ནི་གཤིས་སམ་རང་བཞིན་ལ་བྱ་ཞིང་གཞན་དབང་དེར་ཡོད་པ་ཀུན་

བཏགས་ཡིན་ཀྱང་སངས་རྒྱས་ཀྱི་ཇི་ལྟ་བ་མཁྱེན་པའི་ཡུལ་ན་དེ་ཡོད་པ་

ཡོངས་གྲུབ་བོ། །ཞེས་གསུངས་པའི་ཕྱིར། ཁྱབ་སྟེ། ངོ་བོ་ཉིད་ནི་གཤིས་སམ་

སགོས་གསུངས་པའི་ཕྱིར། གཞན་ཡང་འཇགོ་ཚུལ་དང་པའོ་ིདབང་དུ་བྱས་

པའི་དནོ་དམ་པ་ང་ོབ་ོཉིད་མེད་པ་ཉིད་ཅེས་པའི་ཚིག་ཟུར་གྱི་མེད་རྒྱུའི་ངོ་

བོ་དེ་གནས་ལུགས་དང་། དགག་བྱའི་བདག་ལ་བྱས་ནས་དེར་མ་གྲུབ་པ་

དོན་དམ་པ་ངོ་བོ་ཉིད་མེད་པར་འཇོག་པའི་རྒྱུ་མཚན་ཡོད་དེ། གཟུགས་

ནས་རྣམ་མཁྱེན་གྱི་བར་གྱི་ཆོས་རྣམས་ཀྱིས་སྟོང་པ་གཞན་དབང་སོ་སོའ་ི

སྐྱེ་བའོ་ིབླ་ོལ་གནས་ལུགས་སུ་སྣང་བ་དེ་གནས་ལུགས་མཐར་ཐུག་མ་ཡིན་

པར་རྟོགས་པའི་ཆེད་ཡིན་པའི་ཕྱིར། བྱས་པ་ལ་ཁོ་ན་རེ། དབུ་མ་ཐལ་རང་

གཉིས་དང་སེམས་ཙམ་པ་ཡན་ཆད་ཀྱི་ལུགས་ལ་འཇོག་ཚུལ་དང་པོའ་ི

དབང་དུ་བྱས་པའི་མེད་རྒྱུའི་ང་ོབ་ོཉིད་གནས་ལུགས་ཁ་ོན་ལ་འཇགོ་པ་དེ་

མི་འཐད་པར་ཐལ། དགག་བྱའི་བདག་དེའི་སྐབས་ཀྱི་མེད་རྒྱུའི་ངོ་བོ་ཉིད་

དེར་འཇོག་པའི་ཕྱིར་ན་མ་ཁྱབ། དེའི་སྐབས་ཀྱི་མེད་རྒྱུའི་ངོ་བོ་ཉིད་དེ་ལ་

གནས་ལུགས་ཡིན་མིན་གཉིས་ཡོད་པའི་ཕྱིར་དང༌། དེའི་དངོས་བསྟན་གྱི་



མཛད་པ་པོ། ཀུན་མཁྱེན་ཆེན་པོ་འཇམ་དབྱངས་བཞད་པའི་རྡོ་རྗེ།

འབྲས་
སྤུངས་

སྒོ་མང
་གློག་རྡུ

ལ་གཙུ
ག་ལག

་དེབ་ཨ
ང་།༼༥

༨༽

དོན་དམ་པ་ངོ་བོ་ཉིད་མེད་པ་ཡིན་ན་གནས་ལུགས་ཡིན་པས་ཁྱབ་པའི་

ཕྱིར། སྤྱོད་འཇུག་ལས། བཏགས་པའི་དངོས་ལ་མ་རེག་པར། །དེ་ཡི་དངོས་

མེད་འཛིན་མ་ཡིན། །ཞེས་གསུངས་པའི་ཕྱིར། 

ཡང་ཁོ་ན་རེ། ངོ་བོ་ཉིད་མེད་པ་གསུམ་གྱི་རྣམ་གཞག་གཏན་ལ་

འབེབས་པའི་སྐབས་ཀྱི་མེད་རྒྱུའི་ངོ་བོ་དེ་ཡང་ཡིན། ཀུན་བཏགས་ཀྱང་

ཡིན་པའི་གཞི་མཐུན་པ་ཡིན་ན་དགག་བྱ་ཆོས་བདག་ཡིན་པས་ཁྱབ་ཟེར་

ན། སྔར་གྱི་དེས་ཁེགས་ཟིན་ལ། ཡང་ཁ་ཅིག་གིས། དེ་ལ་ཞིབ་ཆ་བྱས་

ནས་དེའི་དངོས་བསྟན་གྱི་མེད་རྒྱུའི་ངོ་བོ་ཡང་ཡིན་ཀུན་བཏགས་ཀྱང་

ཡིན་པའི་གཞི་མཐུན་པ་ཡིན་ན་ཆོས་བདག་ཡིན་པས་ཁྱབ་ཟེར་ན། དེ་མི་

འཐད་པར་ཐལ། དེ་ལ་བདག་གཉིས་ཀ་འཇོག་དགོས་པའི་ཕྱིར། དེར་ཐལ། 

དེའི་དངོས་བསྟན་གྱི་རྣམ་དག་ལམ་གྱི་དམིགས་པས་དམིགས་པ་མཐར་

ཐུག་ལ་གཙོ་བོ་ཆོས་ཀྱི་བདག་མེད་དང༌། ཕལ་པ་ཉན་རང་གི་བདག་མེད་

གཉིས་ལ་སྦྱར་ནས་འཇོག་དགོས་པའི་ཕྱིར། དེར་ཐལ། དབུས་མཐའ་ལས། 

རྣམ་དག་སྤྱདོ་ཡུལ་རྣམ་གཉིས་ཏེ། །གཅིག་པུ་ཁ་ོནར་བརྗདོ་པ་ཡིན། །ཞེས་

དང༌། ཡང་དེ་ཉིད་ལས། ལམ་འདི་སྒྲུབ་པ་དེ་ཉིད་ཀྱིས་ཐེག་གསུམ་རང་

རང་གི་བྱང་ཆུབ་ཐོབ་པར་བཤད་པ་དབུ་མ་ལས་གང་ཟག་གི་བདག་མེད་

ཀྱི་དབང་དུ་བྱས་པའི་སྟོང་ཉིད་ཉི་ཤ ་སོགས་བཤད་པའི་བཤད་བྱ་རྩ་བའི་

མདོ་ཡོད་པའི་ཕྱིར་ཏེ། རྣམ་དག་ལམ་གྱི་དམིགས་པས་དམིགས་པ་དང་

འཇགོ་ཚུལ་གཉིས་པའི་དབང་དུ་བྱས་པས་ང་ོབ་ོཉིད་མེད་ཚུལ་སྔར་བཤད་

ཟིན་ཅིང་། དགོངས་འགྲེལ་ལས། ངོ་བོ་ཉིད་གསུམ་བཤད་པའི་སྐབས་ཀྱི་

རྣམ་དག་ལམ་དེ་ལ་ཐེག་པ་གསུམ་གའི་ལམ་ཡདོ་པར་ཐལ། རྣམ་དག་ལམ་

དྲང་ངེས་རྣམ་འབྱེད་ཀྱི་ཟིན་བྲིས།

འབྲས་སྤུངས་སྒོ་མང་གློག་རྡུལ་གཙུག་ལག་དེབ་ཨང་།༼༥༨༽
གྱི་དམིགས་པས་ཞེས་པའི་ཚིག་ཟུར་གྱི་རྣམ་དག་ལམ་དེ་ལ་ཐེག་པ་གསུམ་

གའི་ལམ་དང་རྣམ་དག་དེ་ལ་དེའི་དམིགས་ཡུལ་ཡོངས་གྲུབ་རྣམས་ཡོད་

པའི་ཕྱིར། དེར་ཐལ། དེ་གསུམ་གྱི་དམིགས་ཡུལ་ཡོངས་གྲུབ་ལ་མི་འདྲ་

བའི་ཁྱད་པར་མེད་པའི་ཕྱིར། དེར་ཐལ། དགོངས་འགྲེལ་ལས། དེ་དག་

གི་ཆོས་དེ་ཐོས་ནས་གཞན་གྱི་དབང་གི་ངོ་བོ་ཉིད་ལ་ཀུན་བཏགས་པའི་

ངོ་བོ་ཉིད་ཀྱི་མཚན་ཉིད་དུ་མངོན་པར་ཞེན་པ་མེད་པས། སྐྱེ་བ་ངོ་བོ་ཉིད་

མེད་པ་དེ་ལ་མཚན་ཉིད་ངོ་བོ་ཉིད་མེད་པ་ཉིད་དང༌། དོན་དམ་པ་ངོ་བོ་

ཉིད་མེད་པ་ཉིད་དུ་མསོ་པར་བྱེད་ཅེས་པ་ནས། དེ་ལ་སེམས་ཅན་ཉན་ཐསོ་

ཀྱི་ཐེག་པའི་རིགས་ཅན་རྣམས་ཀྱིས་ཀྱང་ལམ་འདི་ཉིད་དང་སྒྲུབ་པ་འདི་

ཉིད་ཀྱིས་སྒྲུབ་པ་དང་བདེ་བ་བླ་ན་མེད་པའི་མྱ་ངན་ལས་འདས་པ་འཐོབ་

པར་འགྱུར་ལ། སེམས་ཅན་རང་སངས་རྒྱས་ཀྱི་ཐེག་པ་ནི། བདག་ཉིད་ནི་

ཉན་ཐོས་དང་རང་སངས་རྒྱས་དང་བྱང་ཆུབ་སེམས་དཔའ་རྣམས་ཀྱི་རྣམ་

པར་དག་པའི་ལམ་གཅིག་པུ་ཡང་ཡིན་ལ། རྣམ་པར་དག་པ་ཡང་གཅིག་

སྟེ། ཞེས་གསུངས་པའི་ཕྱིར་དང༌། ལེགས་བཤད་སྙིང་པོ་ལས་ཀྱང༌། དེ་ལྟར་

འགོ་ཏུ་བཤད་པའི་ཕྱིར་རོ། །

བྱས་པ་ལ་ཁོ་ན་རེ། ཤིང་རྟ་ཆེན་པོ་གང་གིས་དྲང་ངེས་འབྱེད་

པའི་དགོངས་འགྲེལ་བརྩམས་པ་དོན་མེད་པར་འགྱུར་ཞེས་པའི་སྐབས་ཀྱི་

སློབ་དཔོན་ཐོགས་མེད་ཀྱིས་དྲང་དོན་དུ་འགྲེལ་པའི་འགྲེལ་ཚུལ་དེ་ཡིན་

ན། དགོངས་འགྲེལ་ལས་གྲུབ་དོན་གྱི་མདོ་ཚན་དང་པོ་གཉིས་ཀྱི་སྐབས་

ནས་དངོས་སུ་བསྟན་པའི་དྲང་དོན་དུ་འགྲེལ་བའི་འགྲེལ་ཚུལ་དེ་ཡིན་

པས་ཁྱབ་ཟེར་ན། གཞུག་པ་ལ་ལྡེམ་པརོ་དགངོས་པའི་མད་ོསགོས་དགངོས་

འབྲས་
སྤུངས་

སྒོ་མང
་གློག་རྡུ

ལ་གཙུ
ག་ལག

་དེབ་ཨ
ང་།༼༥

༨༽

ལྡེམ་དགངོས་བརྒྱད་ཀྱི་སྒ་ོནས་དྲང་དནོ་དུ་འགྲེལ་བའི་འགྲེལ་ཚུལ་མཐའ་

དག་ཆོས་ཅན། དེར་ཐལ། དེའི་ཕྱིར། དེར་ཐལ། ཐོགས་མེད་སྐུ་མཆེད་

གཉིས་ཀྱིས་དགོངས་ལྡེམ་དགོངས་ཀྱི་མདོ་གཉིས་ཀྱི་སྒོ་ནས་དྲང་དོན་དུ་

འགྲེལ་ཚུལ་ཡོད་པའི་ཕྱིར། རྟགས་སླ། རྩ་བར་འདོད་ན། གདུལ་བྱ་མ་ངེས་

པའི་རིགས་ཅན་ཁ་ཅིག་རྗེས་སུ་བཟུང་ནས་མཐར་ཐུག་ཐེག་པ་གཅིག་ཏུ་

གྲུབ་པར་གསུངས་པའི་མདོ་དྲང་དོན་དུ་འགྲེལ་བའི་འགྲེལ་ཚུལ་དེ་གྲུབ་

དོན་གྱི་མདོ་ཚན་དང་པོ་གཉིས་ཀྱི་སྐབས་ནས་དངོས་སུ་བསྟན་པའི་དྲང་

དོན་དུ་འགྲེལ་བའི་འགྲེལ་ཚུལ་དེ་ཡིན་པར་ཐལ། འདོད་པའི་ཕྱིར། འདོད་

ན། མཐར་ཐུག་ཐེག་པ་གཅིག་ཏུ་གྲུབ་པ་དེ་དེའི་སྐབས་ནས་དངོས་སུ་

བསྟན་པའི་འཁོར་ལོ་དང་པོར་བཀའ་སྩལ་པའི་ངོ་བོ་ཉིད་དང༌། འཁོར་ལོ་

བར་བར་བཀའ་སྩལ་པའི་མེད་རྒྱུའི་ང་ོབ་ོཉིད་དེ་གཉིས་གང་རུང་ཡིན་པར་

ཐལ། འདདོ་པའི་ཕྱིར། ཁྱབ་སྟེ། ལེགས་བཤད་སྙིང་པ་ོལས། དགངོས་འགྲེལ་

ལས་འཁོར་ལོ་རིམ་པ་གསུམ་གསུངས་པ་བདག་མེད་པའི་ལྟ་བ་སྟོན་པའི་

དབང་དུ་བྱས་ནས་འཇགོ་པ་ཡིན་གྱི། འཁརོ་གྱི་འདུ་ཐེབས་དང༌། སྟནོ་པའི་

སྐུ་ཚེའི་ཚིགས་ལ་སགོས་པས་འཇགོ་པ་མིན་གྱི། བརྗདོ་བྱའི་ངསོ་ནས་ཡིན་

ནོ་ཞེས་པ་ནས། མདོ་སྡེ་གཞན་རྣམས་འདིའི་དྲང་ངེས་དཔྱོད་པའི་གཞིར་

འངོས་དོན་མེད་ཅེས་གསུངས་པའི་ཕྱིར། གཞན་ཡང༌། འདོད་ཆགས་ལ་

སོགས་པའི་དུག་ལྔ་ལ་སྤྱོད་པའི་གཉེན་པོ་ལ་ལྡེམ་པོར་དགོངས་པའི་མདོ་

རེ་རེ་ནས་སྐྱོན་དུ་གཏོང་ཚུལ་ཤེས་པར་བྱ། ཡང་ཁ་ཅིག །ལུང་འདི་ལ་

འཁྲུལ་ནས་འདིར་བསྟན་འཁོར་ལོ་དང་པོ་གཉིས་ལྡེམ་པོར་དགོངས་པའི་

མད་ོབཞིའི་སྒ་ོནས་དྲང་དནོ་དུ་འགྲེལ་ཚུལ་མེད་ཟེར་བ་དང༌། ཡང་ཁ་ཅིག 

དྲང་ངེས་རྣམ་འབྱེད་ཀྱི་ཟིན་བྲིས།

འབྲས་སྤུངས་སྒོ་མང་གློག་རྡུལ་གཙུག་ལག་དེབ་ཨང་།༼༥༨༽
།གཞུག་པ་ལ་ལྡེམ་པོར་དགོངས་པའི་མདོ་དང༌། དོན་གཞན་ལ་དགོངས་

པའི་མདོ་གཉིས་འགལ་ཟེར་བ་དང༌། ཡང་ཁ་ཅིག །བསྒྱུར་བ་ལ་ལྡེམ་པོར་

དགངོས་པའི་མད་ོདང༌། དནོ་གཞན་ལ་ལྡེམ་པརོ་དགངོས་པའི་མད་ོགཉིས་

འགལ་ཟེར་བ་དང༌། ཡང་ཁ་ཅིག །གཞུག་པ་ལ་ལྡེམ་པོར་དགོངས་པའི་

མདོ་དུས་དང་པོར་རང་སྡེ་དང་གཞན་སྡེ་ཁ་ཅིག་རྗེས་སུ་བཟུང་བའི་ཆེད་

དུ་གང་ཟག་གི་བདག་ཡོད་པར་བསྟན་པ་ཁོ་ན་ལ་སྦྱོར་ཟེར་བ་དང༌། ཡང་

ཁ་ཅིག །ཆོས་བདག་ཡོད་པར་བསྟན་པ་ཁོ་ན་ལ་སྦྱོར་ཟེར་བ་ལྔ་པོ་རེ་རེ་

ལ། འ་ོན་འདིར་བསྟན་འཁོར་ལོ་དང་པོ་གཞུག་པ་ལ་ལྡེམ་པོར་དགོངས་

པའི་མདོའ་ིསྒོ་ནས་དྲང་དོན་དུ་འགྲེལ་ཚུལ་མེད་པར་ཐལ། ཁྱེད་ཅག་གིས་

འདིར་བསྟན་འཁོར་ལོ་དང་པོ་གཉིས་ལྡེམ་པོར་དགོངས་པའི་མདོ་བཞིའི་

སྒོ་ནས་དྲང་དོན་དུ་འགྲེལ་ཚུལ་མེད་པར་འདོད་པ་དེའི་ཕྱིར། འདོད་མི་

ནུས་ཏེ། འདིར་བསྟན་འཁརོ་ལ་ོདང་པ་ོགཞུག་པ་ལ་ལྡེམ་པརོ་དགངོས་པའི་

མདོའ་ིསྒོ་ནས་དྲང་དོན་དུ་འགྲེལ་ཚུལ་ཡོད་པའི་ཕྱིར། དེར་ཐལ། འདིར་

བསྟན་འཁརོ་ལ་ོདང་པ་ོགཞུག་པ་ལ་ལྡེམ་པརོ་དགངོས་པའི་མདའོ་ིསྒ་ོནས་

ཉན་ཐོས་ཀྱི་རིགས་ཅན་རྣམས་གང་ཟག་གི་བདག་མེད་སྟོན་པའི་སྣོད་དུ་

རུང་ལ། ཆོས་ཀྱི་བདག་མེད་བསྟན་ན་ཆད་ལྟ་སྐྱེ་བས་དེ་བཟློག་པ་དང༌། 

སྐྲག་པ་སྤངས་པའི་ཕྱིར་དུ་ཆོས་བདག་ཡོད་པར་བསྟན་ནས་གང་ཟག་གི་

བདག་མེད་ལ་གཞུག་པར་བྱ་བའི་ཕྱིར་དུ་དེ་ལྟར་བསྟན་པར་མཛད་པ་

ཡིན་པའི་ཕྱིར། ཞེས་པའི་ཚུལ་དེ་ཉིད་སྟོན་པར་བྱེད་པ་ལ། མདོ་སྡེ་རྒྱན་

ལས། གཞུག་པ་ལྡེམ་པོར་དགོངས་པ་དང༌། །ཞེས་པའི་ཐད་ཀྱི་དབྱིག་གི་

གཉེན་པོའ་ིའགྲེལ་པ་ལས། གཞུག་པ་ལ་ལྡེམ་པོར་དགོངས་པ་ནི་ཉན་ཐོས་

འབྲས་
སྤུངས་

སྒོ་མང
་གློག་རྡུ

ལ་གཙུ
ག་ལག

་དེབ་ཨ
ང་།༼༥

༨༽

རྣམ་པར་བལྟ་བར་བྱ་སྟེ། བསྟན་པ་ལ་གཞུག་པའི་དོན་དུ་མི་སྐྲག་པར་བྱ་

བའི་ཕྱིར་གཟུགས་ལ་སོགས་པ་ཡོད་པར་བསྟན་པའི་ཕྱིར་རོ་ཞེས་དང༌། 

བཙུན་པ་ངོ་བོ་ཉིད་མེད་པས་མཛད་པའི་མདོ་སྡེ་རྒྱན་གྱི་འགྲེལ་བཤད་

ལས། ཉན་ཐོས་རྣམས་ནི་གཟུགས་ལ་སོགས་པའི་ཆོས་རྣམས་ཡོད་དོ་ཞེས་

ཆོས་ཡོད་པ་ཉིད་དུ་ཞལ་གྱིས་བཞེས་ནས་གང་ཟག་ལ་བདག་མེད་པར་

འཛུད་པར་སྤྱོད་དོ། །ཞེས་གསུངས་པའི་ཕྱིར། 

གཞན་ཡང་འདིར་བསྟན་འཁོར་ལོ་བར་བ་ལྡེམ་པོར་དགོངས་

པའི་མདོ་བཞིའི་སྒོ་ནས་དྲང་དོན་དུ་འགྲེལ་ཚུལ་མེད་པར་ཐལ། ཁྱོད་ཀྱི་

དམ་བཅའ་ལྔ་རེ་རེ་ནས་འཐད་པའི་ཕྱིར། འདོད་མི་ནུས་ཏེ། འདིར་བསྟན་

འཁོར་ལོ་བར་བ་ལྡེམ་པོར་དགོངས་པའི་མདོ་བཞིའི་སྒོ་ནས་དྲང་དོན་དུ་

འགྲེལ་པའི་ཕྱིར། དེར་ཐལ། མཚན་ཉིད་ལ་ལྡེམ་པོར་དགོངས་པའི་མདོའ་ི

སྒོ་ནས་དྲང་དོན་དུ་འགྲེལ་བ་གང་ཞིག །ངོ་བོ་ཉིད་མེད་པ་དང་མ་སྐྱེས་པ་

སོགས་སུ་གསུངས་པའི་སྒྲས་ཟིན་ལ་ཁྱད་པར་མ་ཕྱེ་བར་སྒྲས་ཟིན་གྱི་དོན་

ལས་གཞན་པའི་དོན་གཉིས་པ་ངོ་བོ་ཉིད་མེད་པ་གསུམ་ལ་སྦྱར་ནས་ཁྱད་

པར་ཕྱེ་ནས་དོན་གཞན་ལ་དགོངས་པའི་སྒོ་ནས་དྲང་དོན་དུ་བཀྲལ་བ་མ་

ཡིན་པའི་ཕྱིར། དེར་ཐལ། དང་པོ་གང་ཞིག །ཕྱི་མ་ཡིན་པའི་ཕྱིར། དང་པོ་

གྲུབ་སྟེ། མདོ་སྡེ་རྒྱན་ལས། མཚན་ཉིད་ལྡེམ་པོར་དགོངས་པ་དང༌། །ཞེས་

པའི་ཐད་ཀྱི་དབྱིག་གཉེན་གྱི་འགྲེལ་བཤད་ལས་མཚན་ཉིད་ལ་ལྡེམ་པོར་

དགོངས་པ་ནི་ཀུན་བཏགས་པ་ལ་སོགས་པའི་ངོ་བོ་ཉིད་གསུམ་ལ་བལྟ་

བར་བྱ་སྟེ། ཆོས་ཐམས་ཅད་ངོ་བོ་ཉིད་མེད་པ་དང་མ་སྐྱེས་པ་ལ་སོགས་

པར་བསྟན་ཞེས་གསུངས་པའི་ཕྱིར། དེ་ཡང་ཡིན་ཏེ། བཙུན་པ་ངོ་བོ་ཉིད་

དྲང་ངེས་རྣམ་འབྱེད་ཀྱི་ཟིན་བྲིས།

འབྲས་སྤུངས་སྒོ་མང་གློག་རྡུལ་གཙུག་ལག་དེབ་ཨང་།༼༥༨༽
མེད་པས་མདོ་སྡེ་རྒྱན་གྱི་འགྲེལ་བཤད་ལས། ཐེག་བསྡུས་སོགས་ལས་

མེད་ཅེས་གསུངས་པ་ཐམས་ཅད་ཀུན་བཏགས་ལ་སྦྱོར་བ་དང༌། སྒྱུ་མ་ལྟ་

བུར་གསུངས་པ་ཐམས་ཅད་གཞན་དབང་ལ་སྦྱོར་བ་དང༌། བྱང་ཕྱོགས་

སོ་བདུན་དང་ལམ་ལ་སོགས་པ་ཡོངས་གྲུབ་ལ་སྦྱར་ནས་བཤད་པ་ཡིན་

པའི་ཕྱིར། རྟགས་གཉིས་པ་གྲུབ་སྟེ། མདོ་སྡེ་རྒྱན་ལས། མཉམ་པ་ཉིད་དང་

དོན་གཞན་དང༌། །ཞེས་པའི་ཐད་ཀྱི་དབྱིག་གཉེན་གྱི་འགྲེལ་པ་ལས། དོན་

གཞན་ལ་དགོངས་པ་ནི་འདི་ཆོས་ཐམས་ཅད་ཀྱི་ངོ་བོ་ཉིད་མེད་པ་དང་

མ་སྐྱེས་པའ་ོཞེས་གསུངས་པ་ལ་སོགས་སུ་གསུངས་པ་ལྟ་བུ་སྟེ་དོན་སྒྲ་ཇི་

བཞིན་པ་མ་ཡིན་པའི་ཕྱིར་རོ། །ཞེས་གསུངས་པའི་ཕྱིར། 

ཡང་ཁ་ཅིག །གཞུག་པ་ལ་ལྡེམ་པོར་དགོངས་པ་ནི་ཉན་ཐོས་

རྣམས་ལ་སྟེ་ཞེས་པའི་ལུང་ལ་འཁྲུལ་ནས་དེའི་སྐབས་ཀྱི་ཉན་ཐོས་ལ་ཉན་

ཐོས་ཀྱིས་ཁྱབ་ཟེར་བ་དང༌། ཡང་ཁ་ཅིག །གཞུག་པ་ལ་ལྡེམ་པོར་དགོངས་

པའི་མདསོ་ཁ་དྲངས་པས་གཞུག་ཡུལ་གྱི་གདུལ་བྱ་ཡིན་ན། ཉན་ཐསོ་སམ་

ཉན་ཐསོ་ཀྱི་རིགས་ཅན་ཁ་ོན་ཡིན་པས་ཁྱབ་ཟེར་ན། དེ་མི་འཐད་པར་ཐལ། 

དེ་ལ་ཉན་ཐོས་མ་ཡིན་པའི་ཉན་ཐོས་སྡེ་པར་གྱུར་པའི་བྱང་ཆུབ་སེམས་

དཔའ་ཡོད་པའི་ཕྱིར། དེར་ཐལ། མདོ་སྡེ་པར་གྱུར་པའི་བྱང་ཆུབ་སེམས་

དཔའ་ཡོད་པའི་ཕྱིར། དེར་ཐལ། གང་ཟག་གི་བདག་མེད་སྟོན་པའི་སྣོད་

རུང་ལ། རང་འཛིན་རྟོག་པའི་ཞེན་གཞིར་རང་གི་མཚན་ཉིད་ཀྱིས་གྲུབ་

པའི་སྟོང་པར་བསྟན་ན་སྐྲག་པར་འགྱུར་བས་འདིར་བསྟན་འཁོར་ལོ་དང་

པོའ་ིསྒྲས་ཟིན་ལྟར་ཁས་ལེན་པའི་བྱང་ཆུབ་སེམས་དཔའ་ཡོད་པའི་ཕྱིར། 

ཡང་ཐེག་བསྡུས་སོགས་ཀྱི་ལུང་གི་ཚིག་ཟིན་ལ་འཁྲུལ་ནས་ཤེར་ཕྱིན་གྱི་

འབྲས་
སྤུངས་

སྒོ་མང
་གློག་རྡུ

ལ་གཙུ
ག་ལག

་དེབ་ཨ
ང་།༼༥

༨༽

མདོར་ཆོས་ཐམས་ཅད་ངོ་བོ་ཉིད་མེད་ཅེས་གསུངས་པ་ཀུན་བཏགས་ཁོ་

ན་ལ་སྦྱརོ་ཟེར་ན། འ་ོན་ཤེར་ཕྱིན་གྱི་མདརོ་ཆསོ་ཐམས་ཅད་ང་ོབ་ོཉིད་མེད་

ཅེས་གསུངས་པ་དེ་ཀུན་བཏགས་ཁ་ོན་ལ་དགངོས་ནས་གསུངས་པར་ཐལ། 

ཤེར་ཕྱིན་གྱི་མདརོ་ཆསོ་ཐམས་ཅད་ང་ོབ་ོཉིད་མེད་ཅེས་གསུངས་པ་ཐམས་

ཅད་ཀུན་བཏགས་ཁོ་ན་ལ་སྦྱོར་བའི་ཕྱིར། འདོད་ན། ཤེར་ཕྱིན་གྱི་མདོར་

ཆོས་ཐམས་ཅད་ངོ་བོ་ཉིད་མེད་ཅེས་གསུངས་པ་ཐམས་ཅད་ཀུན་བཏགས་

ཀྱི་མེད་རྒྱུའི་ང་ོབ་ོཉིད་ཁ་ོན་ལ་དགངོས་ནས་གསུངས་པར་ཐལ། ཤེར་ཕྱིན་

གྱི་མདརོ་ཆསོ་ཐམས་ཅད་ང་ོབ་ོཉིད་མེད་ཅེས་གསུངས་པ་ཐམས་ཅད་ཀུན་

བཏགས་ཁོ་ན་ལ་དགོངས་ནས་གསུངས་པའི་ཕྱིར་ན་ཁ་ཅིག་མ་ཁྱབ་ཟེར། 

འདོད་ན། ཤེར་ཕྱིན་གྱི་མདོར་ངོ་བོ་ཉིད་མེད་ཚུལ་གསུམ་ལ་དགོངས་ནས་

ཆོས་ཐམས་ཅད་ངོ་བོ་ཉིད་མེད་པར་གསུངས་པ་མ་ཡིན་པར་ཐལ། འདོད་

པའི་ཕྱིར། འདོད་ན། སུམ་ཅུ་པ་ལས། ངོ་བོ་ཉིད་ནི་རྣམ་གསུམ་གྱི། །ཞེས་

སོགས་ཀྱི་ལུང་དོན་མ་གྲུབ་པར་ཐལ་ལོ། །ཁ་ཅིག་ལྡེམ་པོར་དགོངས་ནས་

གསུངས་པ་ཐམས་ཅད་གདུལ་བྱ་ལ་དགོས་པའི་དབང་གིས་གསུངས་པ་

ཡིན་ཟེར་ན། དེ་མི་འཐད་པར་ཐལ། དེ་གདུལ་བྱ་འགའ་ཞིག་ལ་དགོས་

པའི་དབང་གིས་སྒྲས་ཟིན་དེ་ལ་དེ་ལྟར་གསུངས་པས་མ་ཁྱབ་པ་གང་ཞིག 

།དངོས་བསྟན་ལ་དེ་ལྟར་གསུངས་པས་མ་ཁྱབ་པའི་ཕྱིར། དང་པོ་མ་གྲུབ་

ན། ཤེར་ཕྱིན་གྱི་མདོར་ཆོས་ཐམས་ཅད་ཁྱད་པར་མ་ཕྱེ་བར་དོན་དམ་པར་

ང་ོབ་ོཡེ་མེད་དུ་གསུངས་པ་དེ་གདུལ་བྱ་འགའ་ཞིག་ལ་དགསོ་དབང་གིས་

སྒྲས་ཟིན་ལ་གསུངས་པར་ཐལ། དེ་ལྟར་གསུངས་པ་དེ་མཚན་ཉིད་ལ་ལྡེམ་

པོར་དགོངས་པའི་བསྟན་ཚུལ་ཡིན་པའི་ཕྱིར། དེར་ཐལ། དབྱིག་གཉེན་གྱི་

དྲང་ངེས་རྣམ་འབྱེད་ཀྱི་ཟིན་བྲིས།

འབྲས་སྤུངས་སྒོ་མང་གློག་རྡུལ་གཙུག་ལག་དེབ་ཨང་།༼༥༨༽
འགྲེལ་པ་ལས། མཚན་ཉིད་ལ་ལྡེམ་པོར་དགོངས་པ་ནི་ཀུན་བཏགས་ལ་

སོགས་པའི་ངོ་བོ་ཉིད་གསུམ་ལ་བསྟན་པར་བྱ་སྟེ། ཆོས་ཐམས་ཅད་ངོ་བོ་

ཉིད་མེད་པ་དང་མ་སྐྱེས་པ་སོགས་སུ་བསྟན་པའི་ཕྱིར། ཞེས་གསུངས་པའི་

ཕྱིར། འདདོ་ན། ཤེར་ཕྱིན་གྱི་མདརོ་ཆསོ་ཐམས་ཅད་ལ་ཁྱད་པར་མ་ཕྱེ་བར་

དོན་དམ་པར་ངོ་བོ་ཉིད་ཡེ་མེད་དུ་གསུངས་པ་དེ་ཤེར་ཕྱིན་གྱི་མདོའ་ིདོན་

ཡིན་པར་ཐལ། འདོད་པའི་ཕྱིར། འདོད་མི་ནུས་ཏེ། ལེགས་བཤད་སྙིང་པོ་

ལས། དེས་ན་འདི་དག་གིས་མ་ཕྱེ་བར་ཆོས་ཐམས་ཅད་དོན་དམ་པར་ངོ་

བོ་ཉིད་མེད་པར་འཆད་པ་ཡུམ་གྱི་མདོའ་ིདོན་ཡིན་ཡང་དེ་དྲང་དོན་ཡིན་

ཞེས་མི་འགྲེལ་གྱི། དེ་འདྲ་བ་དེ་སྒྲ་ཇི་བཞིན་པར་གཟུང་དུ་མི་རུང་བའི་

དནོ་དེ་ཙམ་ཞིག་ཏུ་མ་ངེས་ཀྱི་ད་དུང་དེའི་དནོ་བཤད་དགསོ་པའི་སྒ་ོནས་

དྲང་དོན་དུ་འཆད་དོ། །ཞེས་གསུངས་པའི་ཕྱིར། བྱས་པ་ལ་ཁོ་ན་རེ། ཤེར་

ཕྱིན་གྱི་མདོར་ཆོས་ཐམས་ཅད་ལ་ཁྱད་པར་མ་ཕྱེ་བར་དོན་དམ་པར་ངོ་བོ་

ཉིད་མེད་མཉམ་དུ་གསུངས་པ་དེ་ཤེར་ཕྱིན་གྱི་མདོའ་ིསྒྲས་ཟིན་གྱི་བརྗོད་

བྱ་ཡིན་པར་ཐལ། དེ་དེའི་བརྗོད་བྱ་ཡིན་པའི་ཕྱིར་ཏེ། བཅོམ་ལྡན་འདས་

ཀྱིས་ངོ་བོ་ཉིད་མེད་པར་སྨྲ་བ་ལ་བསྟན་པའི་ཕྱིར། དེར་ཐལ། ངོ་བོ་ཉིད་

མེད་པར་སྨྲ་བས་དེ་དེའི་བརྗདོ་བྱ་ཡིན་པར་ཁས་ལེན་པའི་ཕྱིར་ན་མ་ཁྱབ། 

རྟགས་གྲུབ་སྟེ། བཅོམ་ལྡན་འདས་ཀྱིས་དེ་དེའི་བརྗོད་བྱར་མ་བསྟན་ཀྱང་

ངོ་བོ་ཉིད་མེད་པར་སྨྲ་བས་དེ་ལ་ཞེན་ནས་ཁས་ལེན་པ་མི་འགལ་བའི་

ཕྱིར། དཔེར་ན། ཕ་དང་མ་ནི་གསད་བྱ་ཞིང༌། །ཞེས་པའི་མདོ་འདིས་ཕ་

མ་གཉིས་གསད་བྱ་བརྗོད་བྱར་བྱས་ནས་སུ་གང་ལ་ཡང་མ་བསྟན་ཀྱང༌། 

དེའི་སྒྲས་ཟིན་ལ་ཕ་མ་གཉིས་གསད་བྱ་འབྱུང་བ་མི་འགལ་བ་བཞིན་ཡིན་



མཛད་པ་པོ། ཀུན་མཁྱེན་ཆེན་པོ་འཇམ་དབྱངས་བཞད་པའི་རྡོ་རྗེ།

འབྲས་
སྤུངས་

སྒོ་མང
་གློག་རྡུ

ལ་གཙུ
ག་ལག

་དེབ་ཨ
ང་།༼༥

༨༽

པའི་ཕྱིར། གཞན་ཡང༌། འདིར་བསྟན་འཁརོ་ལ་ོདང་པ་ོགཉིས་གཉེན་པ་ོལ་

ལྡེམ་པརོ་དགངོས་པའི་མདའོ་ིསྒ་ོནས་དྲང་དནོ་དུ་འགྲེལ་པར་ཐལ། འདིར་

བསྟན་འཁོར་ལོ་དང་པོ་དེ་གཉེན་པོ་ལ་ལྡེམ་པོར་དགོངས་པའི་མདོའ་ིསྒོ་

ནས་དྲང་དོན་དུ་འགྲེལ་པའི་ཕྱིར། དེར་ཐལ། འདིར་བསྟན་འཁོར་ལོ་དང་

པོས་ཐེག་པ་གསུམ་གྱི་བསྒོམ་བྱའི་བདག་མེད་ལ་ཕྲ་རགས་ཀྱི་ཁྱད་པར་

མ་ཕྱེ་བར་གང་ཟག་གི་བདག་མེད་ཙམ་བསྒོམ་པས་ཆོག་པར་ཉན་ཐོས་སྡེ་

པས་ཁས་ལེན་པ་དེ་གཉེན་པོ་ལ་ལྡེམ་པོར་དགོངས་པའི་དོན་དང༌། ཆོས་

ཀྱི་བདག་མེད་མ་བསྒོམས་པར་ཤེས་སྒྲིབ་སྤོངས་པ་དང་དེའི་གཉེན་པོར་

བསྟན་པ་སུ་གང་གིས་ཀྱང་མི་བཞེད་པའི་ཕྱིར། གཞན་ཡང༌། འདིར་བསྟན་

འཁོར་ལོ་བར་བ་དེ་གཉེན་པོ་ལ་ལྡེམ་པོར་དགོངས་པའི་སྒོ་ནས་དྲང་དོན་

དུ་འགྲེལ་རིགས་པར་ཐལ། དེ་སྒྲིབ་པ་བརྒྱད་པོ་གང་རུང་གི་གཉེན་པོར་

དགོངས་ནས་གསུངས་པའི་ཕྱིར། དེར་ཐལ། སྒྲིབ་པ་བརྒྱད་པོ་འདྲེན་པའི་

ཚེ། སངས་རྒྱས་ལ་བརྙས་པའི་སྒྲིབ་པ། ལེ་ལོའ་ིསྒྲིབ་པ། ཅུང་ཟད་ཆོག་པ་

སོགས་འདྲེན་པའི་ཕྱིར། ཞེས་འཆད་པ་ལ། མདོ་སྡེ་རྒྱན་ལས། སངས་རྒྱས་

ཆོས་ལ་བརྙས་པ་དང༌། །ལེ་ལོ་ཅུང་ཟད་ཆོག་འཛིན་དང༌། །ང་རྒྱལ་འདོད་

ཆགས་སྤྱདོ་པ་དང༌། །འགྱདོ་དང་མ་ངེས་ལྡགོ་པ་ནི། །སེམས་ཅན་རྣམས་ཀྱི་

སྒྲིབ་པ་སྟེ། །ཞེས་གསུངས་པའི་ཕྱིར། ཁྱབ་སྟེ། སྒྲིབ་པ་བརྒྱད་འདྲེན་པའི་ཚེ་

སངས་རྒྱས་ལ་བརྙས་པའི་སྒྲིབ་པ། ལེ་ལའོ་ིསྒྲིབ་པ། ཅུང་ཟད་ཆགོ་འཛིན་གྱི་

སྒྲིབ་པ་སགོས་བརྒྱད་འདྲེན་ཀྱང༌། དེའི་གཉེན་པ་ོམཉམ་པ་ཉིད་ལ་དགངོས་

པ་སོགས་མདོ་བརྒྱད་འདྲེན་རིགས་པའི་ཕྱིར། མདོ་སྡེ་རྒྱན་ལས། དེ་ཡི་

གཉེན་པོ་ཐེག་མཆོག་གསུངས། །ཞེས་པའི་ཐད་ཀྱི་དབྱིག་གཉེན་གྱི་འགྲེལ་

དྲང་ངེས་རྣམ་འབྱེད་ཀྱི་ཟིན་བྲིས།

འབྲས་སྤུངས་སྒོ་མང་གློག་རྡུལ་གཙུག་ལག་དེབ་ཨང་།༼༥༨༽
པ་ལས། གཉེན་པོ་ལ་ལྡེམ་པོར་དགོངས་པ་ནི་གདུལ་བྱ་རྣམས་ཀྱི་ཉོན་

མོངས་པ་འདུལ་བ་བལྟ་བར་བྱ་སྟེ། དེའི་གཉེན་པོ་ཐེག་པ་མཆོག་གསུངས་

པ་ལྟ་བུའ།ོ །ཞེས་གསུངས་པའི་ཕྱིར། གཞན་ཡང༌། འདིར་བསྟན་འཁོར་ལོ་

བར་བ་བསྒྱུར་བ་ལ་ལྡེམ་པོར་དགོངས་པའི་སྒོ་ནས་དྲང་དོན་དུ་འགྲེལ་

རིགས་པར་ཐལ། དེ་དགོངས་པ་ཅན་གྱི་མདོ་བཞི་པོ་གང་རུང་ཡིན་པའི་

ཕྱིར། ཁྱབ་སྟེ། དགོངས་པ་ཅན་གྱི་མདོ་བཞི་པོ་གང་རུང་ཡིན་ན་བསྒྱུར་བ་

ལ་ལྡེམ་པོར་དགོངས་པའི་མདོ་ཡིན་པས་ཁྱབ་པའི་ཕྱིར། ཞེས་འཆད་པ་ལ། 

ཀུན་བཏུས་ལས། བསྒྱུར་བ་ལ་ལྡེམ་པོར་དགོངས་པ་རྣམ་པར་ངེས་པ་གང་

ཞེ་ན། མིང་གི་ཚོགས་དང༌། ཚིག་གི་ཚོགས་དང༌། ཡི་གེའི་ཚོགས་ཀྱི་དོན་

གཞན་དུ་བརྗོད་ཅིང་དོན་གཞན་དུ་བསྒྱུར་བ་སྟེ། ཞེས་གསུངས་པའི་ཕྱིར། 

གཞན་ཡང༌། འདིར་བསྟན་འཁོར་ལོ་དང་པོ་གཉིས་བསྒྱུར་བ་ལ་ལྡེམ་པོར་

དགོངས་པའི་སྒོ་ནས་དྲང་དོན་དུ་འཆད་རིགས་པར་ཐལ། དེ་གྲུབ་མཐའ་

རང་རང་ལ་གྲགས་པའི་ཡི་གེ་ངན་པ་མ་གྲགས་པའི་དནོ་ཟབ་མ་ོགཞན་དུ་

བསྒྱུར་ནས་འཆད་རིགས་པའི་ཕྱིར། དེར་ཐལ། འདིར་བསྟན་འཁརོ་ལ་ོདང་

པའོ་ིདགངོས་པ་ཡིད་ཀྱི་རྣམ་ཤེས་ཀྱི་ས་བནོ་ལ་ཕྱི་རལོ་གྱི་གཟུགས་སགོས་

སྣང་བ་དེ་ཀུན་གཞི་ལ་སྦྱར་ནས། འདིར་བསྟན་འཁརོ་ལ་ོབར་མཐའ་གཉིས་

ཀྱི་ཀུན་གཞི་ཡདོ་པར་གསུངས་པ་དེ་ཀུན་གཞི་མི་འདདོ་པའི་དབུ་མ་ཐལ་

རང་དག་གིས་ཡིད་ཀྱི་རྣམ་ཤེས་སམ་བདེར་གཤེགས་སྙིང་པོ་རང་བཞིན་

གནས་རིགས་ལ་ཀུན་གཞིའི་སྒྲས་བཏགས་ནས་བསྟན་པ་ཡིན་པའི་ཕྱིར། 

ཞེས་འཆད་པ་ལ། རྒྱན་སྟུག་པོ་བཀོད་པ་ལས། ས་རྣམས་སྣ་ཚོགས་ཀུན་

གཞི་སྟེ། །བདེར་གཤེགས་སྙིང་པ་ོདགེ་བའང་དེ། །ཞེས་སགོས་གསུངས་པའི་



མཛད་པ་པོ། ཀུན་མཁྱེན་ཆེན་པོ་འཇམ་དབྱངས་བཞད་པའི་རྡོ་རྗེ།

འབྲས་
སྤུངས་

སྒོ་མང
་གློག་རྡུ

ལ་གཙུ
ག་ལག

་དེབ་ཨ
ང་།༼༥

༨༽

ཕྱིར། ཁ་ཅིག །ཤེར་ཕྱིན་གྱི་མདོར་གཟུགས་ནི་ཀུན་རྫོབ་ཏུ་ཡོད་ཀྱི་དོན་

དམ་པར་མེད་དོ། །ཞེས་པ་ནས། རྣམ་མཁྱེན་ནི་ཀུན་རྫོབ་ཏུ་ཡོད་ཀྱི་དོན་

དམ་པར་མེད་དོ། །ཞེས་པའི་བར་གྱི་དོན་དམ་པར་ངོ་བོ་ཉིད་མེད་ཚུལ་

དགོངས་འགྲེལ་ལས་དངོས་སུ་བཤད་པའི་དོན་དམ་པར་ངོ་བོ་ཉིད་མེད་

ཚུལ་གཉིས་ཁོ་ན་ལ་སྦྱར་ནས་བཤད་ཟེར་ན། དེ་མི་འཐད་པར་ཐལ། དེ་

ལ་ཀུན་རྫོབ་ཏུ་ཡོད་ཚུལ་དང་དོན་དམ་པར་མེད་ཚུལ་བཅུ་གསུམ་རེ་ཡོད་

པའི་ཕྱིར། དེར་ཐལ། དབུ་མ་སྣང་བ་ལས། སེམས་ཙམ་པས་དབུ་མ་པ་ལ་

ཁྱདོ་ཀྱི་དནོ་དམ་པར་ང་ོབ་ོཉིད་མེད་ཚུལ་དེ་གང་ལ་བྱེད་ཅེས་བརྒལ་ལན་

དང་བཅས་ནས་དབུ་མའི་ལམ་བཅུ་གསུམ་འབྱུང་བ་ཡིན་པའི་ཕྱིར། གཞན་

ཡང་ཤེར་ཕྱིན་གྱི་མདོར་ཆོས་ཐམས་ཅད་དོན་དམ་པར་ངོ་བོ་ཉིད་མེད་

པ་སྒྲས་ཟིན་ལ་བསྟན་པ་དེ་གཉེན་པོ་ལ་ལྡེམ་པོར་དགོངས་པ་ཡིན་པའི་

ཕྱིར་ཏེ། དེ་ལྟར་བསྟན་པ་དེ་རྣམ་གཡེང་གི་རྟགོ་པ་བཅུའི་གཉེན་པརོ་རྣམ་

པར་མི་རྟགོ་པའི་ཡེ་ཤེས་བཅུ་བསྟན་པ་ཤེས་པའི་ཆེད་ཡིན་པའི་ཕྱིར། དེར་

ཐལ། ཐེག་བསྡུས་ལས། རྣམ་གཡེང་གི་རྟགོ་པ་བཅུའི་གཉེན་པ་ོཤེར་ཕྱིན་གྱི་

མདརོ་རྣམ་པར་མི་རྟགོ་པའི་ཡེ་ཤེས་བསྟན་ཏ།ོ །ཞེས་སགོས་ཀྱི་རྣམ་གཡེང་

གི་རྟགོ་པ་བཅུ་པ་ོརེ་རེའི་གཉེན་པ་ོརྒྱས་པར་བསྟན་པའི་ཕྱིར། གཞན་ཡང༌། 

འདིར་བསྟན་འཁོར་ལོ་བར་མཐའ་གསུམ་གྱིས་དྲང་ངེས་ཕྱེ་བ་ལ་བརྟེན་

ནས། དབུ་སེམས་ཀྱི་ཤིང་རྟ་ཆེན་པོ་དག་གིས་དབུ་མའི་ལམ་བཅུ་གསུམ་

འདོད་པ་ཡིན་ཏེ། དེ་ལྟར་བཀྲལ་བ་ལ་བརྟེན་ནས། འདོ་སྲུངས་དབུ་མའི་

ལམ། ཞེས་པ་ནས། བསྐལ་པ་འབུམ་དུ་བསགས་པ་ཡང་ཚུལ་བཞིན་དུ་ཡིད་

ལ་བྱེད་པའི་སོ་སོར་རྟོག་པ་གཅིག་གིས་མེད་པར་འགྱུར་རོ། །ཞེས་པའི་

དྲང་ངེས་རྣམ་འབྱེད་ཀྱི་ཟིན་བྲིས།

འབྲས་སྤུངས་སྒོ་མང་གློག་རྡུལ་གཙུག་ལག་དེབ་ཨང་།༼༥༨༽
བར་གྱིས་དབུ་མའི་ལམ་རྒྱས་པར་བཤད་པའི་ཕྱིར་ར།ོ །དེ་ལ་བླ་ོབརྟན་གྱིས་

མཛད་པའི་འདོ་སྲུངས་ལེའུའི་འགྲེལ་པ་ལས། འདི་ལྟར་ཆོས་ཐམས་ཅད་

ལ་དབུ་མའི་ལམ་ནི་རྣམ་པ་བཅུ་གསུམ་དུ་སྟོན་ཏེ། གང་ཟག་སྟོང་པ་ཉིད་

དུ་སྟོན་པ་དང༌། གང་ཟག་ལ་བདག་མེད་པ་དང༌། ཞེས་སོགས་དང༌། དབུ་

མ་ལས། ཐ་དད་དང་ནི་གཅིག་མཐའ་དང༌། །ཉན་ཐོས་མི་རྟག་མཐའ་དང་

ནི། །ཞེས་སོགས་རྩ་འགྲེལ་གྱིས་དབུ་མའི་ལམ་རྒྱས་པར་བསྟན་པའི་ཕྱིར། 

གཞན་ཡང༌། དབུ་སེམས་ཀྱི་ཤིང་རྟ་ཆེན་པོ་རྣམས་ཀྱིས་དྲང་ངེས་ཕྱེ་བ་ལ་

ཆོས་ཅན། དགོས་པ་ཡོད་དེ། རྒྱལ་བའི་གསུང་རབ་ཀྱི་དྲང་ངེས་ཕྱིན་ཅི་

མ་ལོག་པར་གཏན་ལ་ཕབ་པ་ལ་བརྟེན་ནས་ཀུན་རྫོབ་དང༌། དོན་དམ་གྱི་

རིམ་པ་ཉམས་སུ་བླངས་ནས་གདུལ་བྱ་མཐའ་ཡས་པ་ལ་བསྐོར་བས། རྒྱལ་

བའི་ཡོན་ཏན་རྒྱ་མཚོའི་ཕ་རོལ་མཆོག་ཏུ་འགྲོ་བར་བྱ་བའི་ཆེད་ཡིན་པའི་

ཕྱིར། ཞེས་པའི་ཚུལ་དེ་ཉིད་སྟོན་པར་བྱེད་པ་ལ། དཔལ་ལྡན་ཟླ་བ་གྲགས་

པའི་དབུ་མ་འཇུག་པ་ལས། ཀུན་རྫོབ་དེ་ཉིད་གཤོག་ཡངས་དཀར་པོ་རྒྱས་

གྱུར་པ། །ངང་པའི་རྒྱལ་པོ་དེ་ནི་སྐྱེ་བོའ་ིངང་པ་ཡི། །མདུན་དུ་བདར་ནས་

དགེ་བའི་རླུང་གི་ཤ གས་སྟབོས་ཀྱིས། །རྒྱལ་བའི་ཡནོ་ཏན་རྒྱ་མཚོའི་ཕ་རལོ་

མཆོག་ཏུ་འགྲོ །ཞེས་གསུངས་པའི་ཕྱིར། སརྦ་མསྟུ་ཛ་ག་ཏཾ། 

མངྒ་ལཾ།


